
    ສາທາລະນະ​ລັດ ປະຊາທິປ​ະ​ໄຕ ປະຊາຊົນ​ລາວ
ສັນຕິພາບ ​ເອກະລາດ ປະຊາທິປະ​ໄຕ ​ເອກະ​ພາບ ວັດທະນະຖາວອນ
ຄະນະກຳມະການຄຸ້ມຄອງຫຼັກຊັບ              

                                 ເລກທີ         /ຄຄຊ






                  ນະຄອນຫຼວງ​ວຽງ​ຈັນ, ວັນ​ທີ 

ຂໍ້ຕົກລົງ
ວ່າ​ດ້ວຍການອອກຈຳໜ່າຍ​ຮຸ້ນ (ສະບັບປັບປຸງ)
· ອີງຕາມ ກົດໝາຍວ່າດ້ວຍຫຼັກຊັບ (ສະບັບປັບປຸງ) ສະບັບເລກທີ 79/ສພຊ ລົງ​ວັນ​ທີ 3 ທັນວາ 2020;
· ອີງ​ຕາມ​ ດໍາລັດວ່າດ້ວຍການຈັດຕັ້ງ ແລະ ເຄື່ອນໄຫວຂອງ ຄະນະ​ກຳມະການ​ຄຸ້ມ​ຄອງຫຼັກຊັບ ສະບັບເລກທີ 195/ນຍ, ລົງ​ວັນ​ທີ 12 ມິຖຸນາ 2017;
· ອີງ​ຕາມ​ ໜັງສືສະ​ເໜີຂອງ ສຳນັກງານຄະນະ​ກຳມະການ​ຄຸ້ມ​ຄອງຫຼັກຊັບ ສະບັບເລກທີ 22/ສຄຄຊ, ລົງວັນທີ 11 ມີນາ 2022.
ປະທານ ຄະນະ​ກຳມະການຄຸ້ມ​ຄອງ​ຫຼັກ​ຊັບ ຕົກລົງ:

ໝວດທີ 1                                                                                                                      ບົດ​ບັນຍັດ​ທົ່ວ​ໄປ
ມາດຕາ  1   ຈຸ​ດປະສົງ
ຂໍ້ຕົກລົງສະບັບ​ນີ້​ ກໍານົດ ລະບຽບ​ການ ​ແລະ ມາດຕະການ ກ່ຽວ​ກັບການເຄື່ອນໄຫວວຽກງານການ​ອອກຈຳໜ່າຍຮຸ້ນ ​ຂອງບໍລິສັດຢູ່ ສປປ ລາວ ເພື່ອອຳນວຍຄວາມສະດວກ ແລະ ເປັນບ່ອນອີງໃຫ້ແກ່ບໍລິສັດໃນການ ລະດົມ​ທຶນ ແນ​ໃສ່​ຮັບປະກັນ​ໃຫ້​ແກ່ການ​ອອກ​ຈຳໜ່າຍຮຸ້ນ ​ມີປະສິດທິພາບ, ​ມີ​ຄວາມເປັນ​ລະບຽບ​ຮຽບຮ້ອຍ,​ ໂປ່​ງ​ໃສ ແລະ ຍຸຕິ​ທຳ. 
ມາດຕາ  2   (ປັບປຸງ) ການອອກຈໍາໜ່າຍຮຸ້ນ 
ການອອກຈໍາໜ່າຍຮຸ້ນ ແມ່ນ ການນໍາເອົາຮຸ້ນຂອງບໍລິສັດ ຂາຍໃຫ້ແກ່ຜູ້ລົງທຶນ ເພື່ອເປົ້າໝາຍໃດໜຶ່ງ ຫຼື ທັງໝົດ ດັ່ງນີ້: 
1. ເພີ່ມທຶນ ຫຼື ລະດົມທຶນ ເພື່ອຂະຫຍາຍກິດຈະການ;
2. ປ່ຽນແປງໂຄງສ້າງການຖືຮຸ້ນ;
3. ປັນຜົນ ຫຼື ໃຫ້ເປັນລາງວັນ;
4. ເປົ້າໝາຍອື່ນຕາມການກຳນົດຂອງ ສໍານັກງານຄະນະກຳມະການຄຸ້ມຄອງຫຼັກຊັບ.
ມາດຕາ  3   (ປັບປຸງ) ອະທິບາຍຄໍາສັບ
ຄໍາສັບທີ່ໃຊ້ໃນຂໍ້ຕົກລົງສະບັບນີ້ ມີຄວາມໝາຍ ດັ່ງນີ້:
1. ຮຸ້ນ ໝາຍເຖິງ ຫຼັກຊັບປະເພດທຶນ ທີ່ບໍລິສັດມະຫາຊົນ ນຳໃຊ້ເປັນເຄື່ອງມືລະດົມທຶນ ຊຶ່ງແບ່ງເປັນໜ່ວຍ ແຕ່ລະໜ່ວຍມີມູນຄ່າເທົ່າກັນ, ຜູ້ຖືຮຸ້ນມີຖານະເປັນເຈົ້າຂອງສ່ວນໃດສ່ວນໜຶ່ງ ແລະ ມີສິດໄດ້ຮັບຜົນປະໂຫຍດ ຕາມອັດຕາສ່ວນຮຸ້ນທີ່ຕົນຖືຄອງ; 
2. ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນ​ ໝາຍເຖິງ ບໍລິສັດ ທີ່ໄດ້ຍື່ນເອກະສານປະກອບການຂໍອອກຈໍາໜ່າຍຮຸ້ນ ແລະ ຢູ່ໃນຂັ້ນຕອນການພິຈາລະນາ ຂອງສໍານັກງານຄະນະກຳມະການຄຸ້ມຄອງຫຼັກຊັບ;
3. ບໍລິສັດ​ອອກ​ຈຳໜ່າຍຮຸ້ນ ​ໝາຍເຖິງ ບໍລິສັດ ທີ່​ໄດ້​ຮັບ​ອະນຸຍາດ​ຈາກ​ ສໍານັກງານຄະນະ​ກຳມະ ການ​ຄຸ້ມ​ຄອງຫຼັກຊັບ ໃນ​ການ​ນຳ​ເອົາ​ຮຸ້ນຂອງ​ຕົນ​ອອກຈຳໜ່າຍ​​​ໃຫ້ແກ່ຜູ້ລົງທຶນ;  
4. ບໍ​ລິ​ສັດ​ຈົດ​ທະ​ບຽນ​ ໝ​າຍ​ເຖິງ ບໍລິສັດທີ່ໄດ້ນຳເອົາຮຸ້ນຂອງຕົນເຂົ້າຈົດທະບຽນໃນຕະຫຼາດຫຼັກຊັບ;
5. ບໍລິສັດກວດສອບ ໝາຍເຖິງ ວິສາຫະກິດທີ່​ໄດ້ສ້າງຕັ້ງຂຶ້ນ, ໄດ້ຮັບອະນຸຍາດໃຫ້ດໍາເນີນທຸລະກິດ ຕາມທີ່ໄດ້ກໍານົດໄວ້ໃນກົດໝາຍທີ່ກ່ຽວຂ້ອງ ເພື່ອໃຫ້ບໍລິການກວດສອບ; 
6. ບໍລິສັດຫຼັກຊັບ ໝາຍເຖິງ ສະຖາບັນການເງິນທີ່ດຳເນີນທຸລະກິດຫຼັກຊັບ; 
7. ທີ່ປຶກສາດ້ານການເງິນ ໝາຍເຖິງ ບໍລິສັດຫຼັກຊັບ ທີ່ໄດ້ຮັບອະນຸຍາດຈາກ ສໍານັກງານຄະນະ​ກຳມະ ການ​ຄຸ້ມ​ຄອງຫຼັກຊັບ ໃນການດຳເນີນທຸ​ລະ​ກິດຫຼັກ​ຊັບ​ ເປັນທີ່ປຶກສາດ້ານການເງິນ;
8. ຜູ້ຄໍ້າປະກັນການອອກຈໍາໜ່າຍຮຸ້ນ ໝາຍເຖິງ ບໍລິສັດຫຼັກຊັບ ທີ່ໄດ້ຮັບອະນຸຍາດຈາກ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ໃນການດຳເນີນທຸ​ລະ​ກິດຫຼັກ​ຊັບ​ ເປັນຜູ້ຄໍ້າປະກັນການອອກຈໍາໜ່າຍຮຸ້ນ;
9. ໜີ້​ເກີນກໍານົດ ໝາຍ​ເຖິງ ໜີ້ ກັບ​ບຸກຄົນ ​ແລະ ນິຕິບຸກຄົນ ທີ່ຄ້າງຊໍາລະ ຕົ້ນທຶນ ແລະ/ຫຼື ດອກເບ້ຍ ສ່ວນໃດສ່ວນໜຶ່ງ ຫຼື ທັງໝົດ ຕາມທີ່ໄດ້ກໍານົດໄວ້ໃນສັນຍາກູ້ຢືມ;
10. ໃບຢັ້ງຢືນການຈັດສັນຮຸ້ນ ໝາຍເຖິງ ໜັງສືຂອງ​ຜູ້ຄໍ້າປະກັນການອອກຈໍາໜ່າຍຮຸ້ນ ​ເພື່ອແຈ້ງ​ໃຫ້​ຜູ້​ລົງທຶນຊາບ​ ກ່ຽວກັບ​ຜົນ​ການ​ຈັດສັນຮຸ້ນ​ ຈາກ​ການ​ຈອງ​ຊື້​ຮຸ້ນຂອງ​ຕົນ;
11. ສ່ວນເພີ່ມມູນຄ່າຮຸ້ນ (Share Premium) ໝາຍເຖິງ ຈໍານວນເງິນສ່ວນຕ່າງລະຫວ່າງ ລາຄາຂາຍຮຸ້ນຕົນຈິງ ແລະ ມູນຄ່າກໍານົດ.
ມາດຕາ  4   ຂອບ​ເຂດ​ການ​ນຳ​ໃຊ້
ຂໍ້ຕົກລົງສະບັບ​ນີ້​ ນໍາ​ໃຊ້ສໍາລັບ ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນ, ບໍລິສັດອອກຈໍາໜ່າຍຮຸ້ນ, ບໍລິສັດ​ຫຼັກ​ຊັບ, ບໍລິສັດ​ກວດ​ສອບ ​ແລະ ພາກສ່ວນອື່ນທີ່​ກ່ຽວຂ້ອງກັບ​ການ​ອອກ​ຈຳໜ່າຍຮຸ້ນ​​​​ຢູ່ ສປປ ລາວ.
ໝວດທີ 2                                                                                                                         ການ​ອອກ​ຈຳໜ່າຍຮຸ້ນໃຫ້ແກ່ມວນຊົນ
ມາດຕາ  5   ຮູບ​ແບບ​ການ​ອອກ​ຈຳໜ່າຍຮຸ້ນ
ການ​ອອກ​ຈຳໜ່າຍຮຸ້ນ ​ປະກອບດ້ວຍ ສາມ ຮູບແບບ ຄື: ການອອກຈໍາໜ່າຍຮຸ້ນໃຫ້ແກ່ມວນຊົນ, ໃນວົງຈໍາກັດ ແລະ ໃຫ້ແກ່ຜູ້ຖືຮຸ້ນເດີມ.
ມາດຕາ  6   (ປັບປຸງ) ການ​ອອກຈຳໜ່າຍຮຸ້ນ​ໃຫ້​ແກ່ມ​ວນຊົນ
ການອອກຈໍາໜ່າຍຮຸ້ນໃຫ້ແກ່ມວນຊົນ ແມ່ນການອອກຈໍາໜ່າຍຮຸ້ນ ຄັ້ງທໍາອິດ ຫຼື ການອອກເພີ່ມ ທີ່ມີການໂຄສະນາຜ່ານພາຫະນະສື່ມວນຊົນໃນວົງກວ້າງ, ບໍ່ມີການກຳນົດປະເພດ ຫຼື ກຸ່ມຜູ້ລົງທຶນ ສະເພາະໃດໜຶ່ງ ຊຶ່ງການອອກຈໍາໜ່າຍຮຸ້ນແຕ່ລະຄັ້ງ ຕ້ອງມີຜູ້ລົງທຶນຫຼາຍກວ່າ ຮ້ອຍລາຍ ຂຶ້ນໄປ.
ມາດຕາ  7   (ປັບປຸງ) ເງື່ອນ​ໄຂ​​ການ​ອອກຈຳໜ່າຍຮຸ້ນ​ໃຫ້​ແກ່ມ​ວນຊົນ
ບໍລິສັດ​ທີ່​ມີ​ຈຸດປະສົງ​ອອກ​ຈຳໜ່າຍຮຸ້ນ​ໃຫ້​​​ແກ່ມ​ວນຊົນ ຕ້ອງ​ມີ​ເງື່ອນ​ໄຂຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 13. ນອກຈາກນັ້ນ, ຍັງມີເງື່ອນໄຂເພີ່ມເຕີມ​ ​ດັ່ງ​ນີ້:

1. ສ້າງ​ຕັ້ງ ​ແລະ ​ໄດ້​ດໍາເນີນທຸລະກິດ​ຢ່າງໜ້ອຍ 2 ປີ ຍົ​ກ​ເວັ້ນ ວິ​ສາ​ຫະກິດ​ລັດ​ລົງທຶນ ​ແລະ ບໍລິສັດ ຫາກມີການ ​​ແຍກ, ຄວບ ຫຼື ຫັນ​ເປັນ ​ບໍລິສັດຮູບ​ແບບໃໝ່ຈາກບໍລິສັດເດີມທີ່ສ້າງຕັ້ງ ແລະ ໄດ້​ດໍາເນີນທຸລະກິດ ຢ່າງໜ້ອຍ 2 ປີ​;
2. ມີສະພາບໍລິຫານ ແລະ ຄະນະກໍາມະການຂອງສະພາບໍລິຫານ ສອດຄ່ອງກັບຂໍ້ຕົກລົງວ່າດ້ວຍສະພາບໍລິຫານ ແລະ ນິຕິກໍາທີ່ກ່ຽວຂອງ;  
3. ມີເອກະສານລາຍງານການເງິນ ໜຶ່ງ ປີ ຄືນຫຼັງ ນັບແຕ່ປີ​ຍື່ນຄຳ​ຮ້ອງ ​ແລະ ​ເອກະສານ​ປະກອບ ການຮ້ອງຂໍອອກ​ຈຳໜ່າຍ​ຮຸ້ນ​ໃຫ້​ແກ່​ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ​ເປັນ​ຕົ້ນ​ໄປ ຊຶ່ງໄດ້ຮັບການກວດສອບຈາກບໍລິສັດກວດສອບ ​​ແລະ ​ເອກະສານ​ລາຍ​ງານ​ການ​ເງິນ ​ປີ​ສຸດ​ທ້າຍ ກ່ອນ​ວັນຍື່ນຄຳ​ຮ້ອງ ​ແລະ ​ເອກະສານ​ປະກອບ ການຮ້ອງຂໍ​ອອກ​ຈຳໜ່າຍຮຸ້ນ​​ໃຫ້​ແກ່ມວນ​ຊົນ ຕ້ອງ​ໄດ້​ຮັບ​ຄຳ​ເຫັນ​ແບບ​ບໍ່ມີ​ເງື່ອນ​ໄຂ ຫຼື ແບບ​ມີ​ເງື່ອນ​ໄຂ ທີ່​ບໍ່​ແມ່ນ​ເງື່ອນ​ໄຂ​ສຳຄັນ ຊຶ່ງ​ກະທົບ​ຕໍ່ຜົນ​ການ​ດຳ​ເນີນ​ງານ ​ແລະ ຖານະ​ການ​ເງິນ​ຂອງ​ບໍລິສັດ;
4. ບໍ່ມີການປ່ຽນແປງປະເພດການດໍາເນີນທຸລະກິດຕົ້ນຕໍໃນໄລຍະ 2 ປີ ຜ່ານມາ;
5. ຜູ້ມີອໍານາດຄວບຄຸມຂອງບໍລິສັດ ຕ້ອງບໍ່ປ່ຽນແປງ ພາຍໃນໄລຍະ 1 ປີ ຜ່ານ​ມາ. ຍົກເວັ້ນ ວິ​ສາ​ຫະກິດ​ລັດ​ລົງທຶນ; 
6. ມີ​ລາຍ​ຮັບ​ປີ​ສຸດ​ທ້າຍ ກ່ອນ​ມື້ຍື່ນ​ເອກະສານ​ປະກອບ​ການ​ຮ້ອງ​ຂໍ​ອອກ​ຈຳໜ່າຍຮຸ້ນ​​ໃຫ້​ແກ່ມວນ​ຊົນ ບໍ່​ຫຼຸດ ໜຶ່ງ ຕື້​ກີບ, ບໍ່​ຂາດທຶນ​ສະ​ສົມ, ການ​ດຳ​ເນີນ​ທຸລະ​ກິດ​ໃນ ໜຶ່ງ ປີ ຜ່ານມາ​ມີ​ກຳ​ໄລ​ສຸດທິ ​ແລະ ບໍ່ມີໜີ້ເກີນ​ກຳນົດ ຊຶ່ງຄ້າງຊໍາລະຕົ້ນທຶນ ຫຼື ດອກເບ້ຍ ສ່ວນໃດສ່ວນໜຶ່ງ ຫຼື ທັງໝົດ ຕາມທີ່ໄດ້ກໍານົດໄວ້ໃນສັນຍາກູ້ຢືມ. ສຳລັບລາຍຮັບ ຕ້ອງມາຈາກຜົນການດຳເນີນງານຂອງທຸລະກິດຕົ້ນຕໍຂອງບໍລິສັດ ກໍລະນີ ມີລາຍຮັບ ຫຼື ລາຍຈ່າຍ ທີ່ເກີດຈາກລາຍການທີ່ກ່ຽວພັນ ຕ້ອງນໍາໃຊ້ລາຄາ ຕາມການກໍານົດຂອງລັດຖະບານ (ຖ້າມີ), ຕາມການຊີ້ນໍາຂອງລັດຖະບານ (ຖ້າມີ) ຫຼື ຕາມການປຽບທຽບກັບລາຄາຕະຫຼາດ;
7. ມີການຢັ້ງຢືນຄວາມພ້ອມ ການອອກຈຳໜ່າຍຮຸ້ນ​ໃຫ້ແກ່ມ​ວນຊົນ ຈາກທີ່​ປຶກສາ​ດ້ານ​ການ​ເງິນ ແລະ ຜູ້ຄໍ້າປະກັນການອອກຈໍາໜ່າຍຮຸ້ນ ພ້ອມດ້ວຍລາຍຊື່ທີມງານທີ່ຮັບຜິດຊອບເປັນທີ່ປຶກສາດ້ານການເງິນ​ ແລະ ຄໍ້າປະກັນການອອກຈໍາໜ່າຍຮຸ້ນ; 
8. ມີ​ການຄໍ້າປະກັນການອອກຈໍາໜ່າຍຮຸ້ນ​ໃຫ້​ແກ່ມ​ວນຊົນ ລະຫວ່າງ ບໍລິສັດທີ່ມີຈຸດປະສົງອອກ ຈໍາໜ່າຍຮຸ້ນໃຫ້ແກ່ມວນຊົນ ກັບ ຜູ້ຄໍ້າປະກັນການອອກຈໍາໜ່າຍຮຸ້ນ;
9. ມີແຜນການ​ກ່ຽວກັບ ການອອກ​ຈຳໜ່າຍຮຸ້ນ ​ໃຫ້​ແກ່ມ​ວນຊົນ, ດຳເນີນທຸລະ​ກິດ ແລະ ການຄາດ​ຄະ​ເນຖານະ​ການ​ເງິນ ຢ່າງໜ້ອຍ ສາມປີຕໍ່ໜ້າ ນັບ​ແຕ່​ປີ​ສໍາ​ເລັດ​ການ​ອອກ​ຈຳໜ່າຍຮຸ້ນ​ໃຫ້​ແກ່ ມ​ວນຊົນ ເປັນ​ຕົ້ນ​ໄປ ​ໂດຍ​ຜ່ານ​ການ​ຮັບຮອງ​ຈາກ​ສະພາ​ບໍລິຫານ;
10. ມີການຮັບຮູ້ ກ່ຽວກັບການຫັນເປັນບໍລິສັດ ມະຫາຊົນ, ອອກຈໍາໜ່າຍຮຸ້ນ ແລະ ຈົດທະບຽນໃນຕະຫຼາດຫຼັກຊັບຈາກ ຄູ່ຮ່ວມສັນຍາ, ຄູ່ຄ້າ, ເຈົ້າໜີ້, ຜູ້ໃຫ້ເຊົ່າ, ຜູ້ໃຫ້ສໍາປະທານ, ກຸ່ມບໍລິສັດ ຫຼື ບໍລິສັດໃນກຸ່ມ (ຖ້າມີ) ແລະ ລາຍການອື່ນໆ ທີ່ສໍາຄັນ ຊຶ່ງອາດສົ່ງຜົນກະທົບຕໍ່ຖານະການເງິນ, ຜົນການດໍາເນີນງານ ແລະ ການເຄື່ອນໄຫວກິດຈະການຂອງບໍລິສັດ;
11. ມີເງື່ອນໄຂອື່ນຕາມການກຳນົດຂອງ ສຳນັກງານຄະນະ​ກຳມະການ​ຄຸ້ມ​ຄອງຫຼັກຊັບ.
ມາດຕາ  8   (ປັບປຸງ) ​ເອກະສານປະກອບການຮ້ອງ​ຂໍ​ອອກຈຳໜ່າຍ​ຮຸ້ນໃຫ້​ແກ່ມ​ວນຊົນ 
ບໍລິສັດທີ່ມີຈຸດປະສົງອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງມີເອກະສານປະກອບຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 14. ນອກຈາກນັ້ນ, ຍັງມີເອກະສານເພີ່ມເຕີມ ດັ່ງນີ້:
1. ມະຕິກອງປະຊຸມຜູ້ຖືຮຸ້ນ ກ່ຽວກັບການຮັບຮອງແຜນ ການອອກຈໍາໜ່າຍຮຸ້ນໃຫ້ແກ່ມວນຊົນ ແລະ ການນຳໃຊ້ທຶນທີ່ລະດົມໄດ້ ຊຶ່ງຕ້ອງປະກອບມີເນື້ອໃນເປັນຕົ້ນ ເປົ້າໝາຍຜູ້ລົງທຶນ, ຈໍານວນຮຸ້ນ, ປະ ເພດຮຸ້ນ, ຮູບແບບການອອກຈໍາໜ່າຍ, ແຜນການນໍາໃຊ້ທຶນ ແລະ ການມອບສິດໃຫ້ສະພາບໍລິຫານ ໃນການຕັດສິນໃຈແທນຜູ້ຖືຮຸ້ນ ເພື່ອດໍາເນີນການອອກຈໍາໜ່າຍຮຸ້ນ (ຖ້າມີ), ນະໂຍບາຍເງິນປັນຜົນ ແລະ ເນື້ອໃນ ອື່ນໆ ຊຶ່ງມະຕິດັ່ງກ່າວ ຕ້ອງເປັນມະຕິທີ່ມີຜົນບັງຄັບໃຊ້ຕາມກົດໝາຍ;
2. ແຜນການອອກຈໍາໜ່າຍຮຸ້ນໃຫ້ແກ່ສະພາບໍລິຫານ, ຄະນະອໍານວຍການ ແລະ ພະນັກງານຂອງບໍລິສັດ (ຖ້າມີ);
3. ບັນຊີລາຍຊື່ຜູ້ຖືຮຸ້ນ ແຕ່ ໜຶ່ງສ່ວນຮ້ອຍ (1%) ຂຶ້ນໄປ;
4. ລາຍຊື່ ແລະ ຊີວະປະຫວັດຫຍໍ້ຂອງ ຜູ້​ຖື​ຮຸ້ນ​ທີ່​ມີ​ສິດ​ອອກສຽງ ບໍ່ວ່າ​ທາງ​ກົງ ຫຼື ທາງ​ອ້ອມ ຫຼາຍກວ່າ ຊາວ​ຫ້າ​ສ່ວນ​ຮ້ອຍ (25%) ຂອງ​ຈໍານວນ​ຮຸ້ນ​ທີ່​ມີ​ສິດ​ອອກສຽງທັງໝົດຂອງ​ບໍລິສັດ, ສະມາຊິກສະພາບໍລິຫານ, ຄະນະກໍາມະການຕ່າງໆຂອງສະພາບໍລິຫານທັງໝົດ ແລະ ຄະນະອໍານວຍການ ຂອງບໍລິສັດ ແລະ ບໍລິສັດໃນກຸ່ມ (ຖ້າມີ);
5. ໃບຢັ້ງຢືນຄວາມພ້ອມການອອກຈໍາໜ່າຍຮຸ້ນໃຫ້ແກ່ມວນຊົນ ຈາກ ທີ່ປຶກສາດ້ານການເງິນ ແລະ ຜູ້ຄໍ້າປະກັນການອອກຈໍາໜ່າຍຮຸ້ນ ​​ພ້ອມດ້ວຍລາຍຊື່ທີມງານທີ່ຮັບຜິດຊອບເປັນທີ່ປຶກສາດ້ານການເງິນ ແລະ ຄໍ້າປະກັນການອອກຈໍາໜ່າຍ;
6. ເອກະສານລາຍງານການເງິນ ໜຶ່ງປີ ຄືນຫຼັງ ນັບແຕ່ປີ​ຍື່ນຄຳ​ຮ້ອງ​ ​ແລະ ​ເອກະສານ​ປະກອບ​ການຮ້ອງຂໍ​ອອກ​ຈຳໜ່າຍ​ຮຸ້ນ​​ໃຫ້​ແກ່ມ​ວນຊົນ ໃຫ້​ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ເປັນຕົ້ນໄປ ຊຶ່ງ​ໄດ້​ຮັບ​ການກວດ​ສອບ​ຈາກ​ບໍລິ​ສັດ​ກວດ​ສອບ ແລະ ເອກະສານລາຍງານການເງິນ ປະຈໍາ ຫົກເດືອນ ຕົ້ນປີ ທີ່ຜ່ານການທົບທວນຈາກບໍລິສັດກວດສອບ ກໍລະນີ ການຍື່ນຄໍາຮ້ອງ ແລະ ເອກະສານປະກອບການຮ້ອງຂໍອອກຈໍາໜ່າຍຮຸ້ນໃຫ້​ແກ່ມ​ວນຊົນ ຫຼັງ ວັນທີ 30 ມິຖຸນາ ຂອງປີ;
7. ແຜນການ​ ກ່ຽວກັບ ການອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ, ການດຳເນີນທຸລະ​ກິດ ​ແລະ ການຄາດ​ຄະ​ເນຖານະ​ການ​ເງິນ ຢ່າງໜ້ອຍ ສາມ ປີ ຕໍ່ໜ້າ;

8. ຄໍາເຫັນຂອງ ຄະນະກໍາມະການກວດກາພາຍໃນ ກ່ຽວກັບການບໍລິຫານງານຂອງບໍລິສັດ ໃນໄລຍະຜ່ານມາ;
9. ເອກະສານ ການຮັບຮູ້ ກ່ຽວກັບການຫັນເປັນບໍລິສັດມະຫາຊົນ, ອອກຈໍາໜ່າຍຮຸ້ນ ແລະ ຈົດທະບຽນໃນຕະຫຼາດຫຼັກຊັບລາວຈາກ ຄູ່ຮ່ວມສັນຍາ, ຄູ່ຄ້າ, ເຈົ້າໜີ້, ຜູ້ໃຫ້ເຊົ່າ, ຜູ້ໃຫ້ສໍາປະທານ, ກຸ່ມບໍລິສັດ ຫຼື ບໍລິສັດໃນກຸ່ມ (ຖ້າມີ) ແລະ ເອກະສານການຮັບຮູ້ອື່ນໆ;
10. ໃບຢັ້ງຢືນຈາກສານປະຊາຊົນ ເພື່ອຢັ້ງຢືນວ່າ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນໃຫ້ແກ່ມວນຊົນ ບໍ່ຢູ່ໃນໄລຍະການຮ້ອງຟ້ອງ ຫຼື ຖືກຮ້ອງຟ້ອງ;
11. ເອກະສານອື່ນຕາມການກຳນົດຂອງ ສຳນັກງານຄະນະ​ກຳມະການ​ຄຸ້ມ​ຄອງຫຼັກຊັບ.
ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງຮ່ວມ​ກັບ ​​ທີ່​ປຶກສາ​ດ້ານ​ການ​ເງິນ​ ເປັນ​ຜູ້​ກະກຽມ​ເອກະສານ​ປະກອບ​ການ​ຮ້ອງ​ຂໍ​ອອກ​ຈຳໜ່າຍຮຸ້ນ​​ໃຫ້​ແກ່ມວນ​ຊົນໃນ​ແຕ່​ລະຄັ້ງ, ຕ້ອງຮັບຜິດຊອບຕໍ່ເນື້ອໃນ ແລະ ຂໍ້ມູນທີ່ບົ່ງໄວ້ໃນເອກະສານດັ່ງກ່າວ ​​ພ້ອມ​ທັງ ເກັບຮັກສາ​ເອກະສານ​ປະຕິບັດ​ງານ​ ທີ່​ກ່ຽວຂ້ອງດັ່ງກ່າວ ​ໄວ້​ຢ່າງໜ້ອຍ​ ສິບປີ ນັບແຕ່ສໍາເລັດການອອກຈໍາໜ່າຍຮຸ້ນໃຫ້ແກ່ມວນຊົນ ເປັນຕົ້ນໄປ.
ມາດຕາ  9  
ໃບຢັ້ງຢືນຄວາມພ້ອມການອອກຈໍາໜ່າຍຮຸ້ນໃຫ້ແກ່ມວນຊົນ 


ທີ່ປຶກສາທາງດ້ານການເງິນ ຕ້ອງປະກອບເອກະສານໃບຢັ້ງຢືນຄວາມພ້ອມໃນການອອກຈໍາໜ່າຍຮຸ້ນຂອງບໍລິສັດສະເໜີອອກຈໍາໜ່າຍຮຸ້ນໃຫ້ແກ່ມວນຊົນ ຊຶ່ງໃບຢັ້ງຢືນຄວາມພ້ອມດັ່ງກ່າວ ຕ້ອງປະກອບມີເນື້ອໃນ ເປັນຕົ້ນແມ່ນ ສະຫຼຸບຫຍໍ້ການອອກຈໍາໜ່າຍຮຸ້ນ, ຄໍາເຫັນຕໍ່ການອອກຈໍາໜ່າຍຮຸ້ນ, ໜ້າວຽກທີ່ໄດ້ປະຕິບັດ ແລະ ບັນຫາທີ່ໜ້າເປັນຫ່ວງ ທີ່ຕິດພັນກັບການອອກຈໍາໜ່າຍຮຸ້ນ ພ້ອມທັງຄັດຕິດບົດກວດກາປະເມີນຄົບຊຸດ (Due Diligence) ຕາມການກໍານົດຂອງສໍານັກງານຄະນະກໍາມະການຄຸ້ມຄອງຫຼັກຊັບ.


ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງປະກອບເອກະສານໃບຢັ້ງຢືນຄວາມພ້ອມໃນການອອກຈໍາໜ່າຍຮຸ້ນຂອງບໍລິສັດສະເໜີອອກຈໍາໜ່າຍຮຸ້ນ ຊຶ່ງໃບຢັ້ງຢືນຄວາມພ້ອມດັ່ງກ່າວ ຕ້ອງປະກອບມີເນື້ອໃນ ເປັນຕົ້ນແມ່ນ ຄໍາເຫັນຕໍ່ການອອກຈໍາໜ່າຍຮຸ້ນ, ແຜນດໍາເນີນການອອກຈໍາໜ່າຍຮຸ້ນ, ເປົ້າໝາຍຜູ້ລົງທຶນ ແລະ ອື່ນໆ.
ມາດຕາ  10   ເອກະສານ​ລາຍ​ງານ​ການ​ເງິນ 
ເອກະສານລາຍງານການເງິນ ຂອງບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນໃຫ້ແກ່ມວນຊົນ ປະກອບດ້ວຍ ໃບລາຍງານຖານະການເງິນ, ໃບລາຍງານຜົນການດຳເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນແປງທຶນເຈົ້າຂອງ, ບົດອະທິບາຍຊ້ອນທ້າຍ ກ່ຽວກັບຫຼັກການ ແລະ ນະໂຍບາຍບັນຊີທີ່ໄດ້ນຳໃຊ້ ແລະ ເອກະສານລາຍງານການເງິນອື່ນໆ ສໍາລັບເອກະສານລາຍງານການເງິນຕ້ອງຜ່ານການກວດສອບຈາກບໍລິ ສັດກວດສອບ.
ກໍລະນີ ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນໃຫ້ແກ່ມວນຊົນ ຫາກເປັນກຸ່ມບໍລິສັດ ເອກະສານລາຍງານການເງິນນັ້ນ ຕ້ອງສະແດງໃຫ້ເຫັນຂໍ້ມູນທາງການເງິນແບບແຍກກິດຈະການ ແລະ ລວມກິດຈະການ. 
​ເອກະສານລາຍງານການເງິນ ໜຶ່ງປີ ຄືນຫຼັງ ທີ່ໃຊ້ປະກອບເຂົ້າໃນເອກະສານ ການຮ້ອງຂໍອອກຈຳໜ່າຍຮຸ້ນໃຫ້ແກ່ມວນຊົນ ຕ້ອງສ້າງຂຶ້ນຕາມມາດຕະຖານການບັນຊີ ແລະ ມາດຕະຖານການລາຍງານດຽວກັນ ຕາມ​ລະບຽບການ​ທີ່ກ່ຽວຂ້ອງ​ທີ່ປະກາດໃຊ້ໃນ​ແຕ່ລະ​ໄລຍະ.
ສຳລັບ ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນໃຫ້ແກ່ມວນຊົນ ຫາກມີການ ​​ແຍກ, ຄວບ ຫຼື ຫັນເປັນ ບໍລິສັດມະຫາຊົນ ເອກະສານລາຍງານການເງິນ ໜຶ່ງປີຄືນຫຼັງ ຕ້ອງສ້າງຂຶ້ນໃນຮູບແບບ​ເອກະສານ​ລາຍ​ງານ​ການເງິ​ນ ສົມມຸດ​ຖານ ພ້ອມນັ້ນ ເອກະສານລາຍງານການເງິນ ໜຶ່ງ ປີ ຄືນຫຼັງ ຂອງບໍລິສັດດັ່ງກ່າວກ່ອນມີການ ແຍກ, ຄວບ ຫຼື ຫັນ ເປັນບໍລິສັດມະຫາຊົນ ຕ້ອງໄດ້ຜ່ານການກວດສອບຈາກຜູ້ກວດສອບພາຍນອກທີ່ໄດ້ຮັບການຮັບຮອງຈາກ ຄະນະກໍາມະການຄຸ້ມຄອງຫຼັກຊັບ.
​ກໍລະນີ ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນໃຫ້ແກ່ມວນຊົນ​ ຍື່ນຄໍາຮ້ອງ ​ແລະ ເອກະສານປະ ກອບການຮ້ອງຂໍອອກຈໍາໜ່າຍຮຸ້ນ ​ໃຫ້​ແກ່ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ພາຍຫຼັງວັນທີ 30 ມີຖຸນາ ຕ້ອງປະກອບມີ ເອກະສານລາຍງານການເງິນ ປະຈໍາ ຫົກເດືອນ ຕົ້ນປີ ຂອງປີທີ່ຮ້ອງຂໍອອກຈໍາໜ່າຍຮຸ້ນໃຫ້​ແກ່  ມ​ວນຊົນ ​ໂດຍຜ່ານການທົບທວນ ຈາກບໍລິສັດກວດສອບ. 
ກໍລະນີ ມີເຫດການສໍາຄັນເກີດຂຶ້ນ ພາຍຫຼັງວັນທ້າຍງວດ ຂອງເອກະສານລາຍງານການເງິນ ສະບັບຫຼ້າສຸດທີ່ຍື່ນ ​ໃຫ້​ແກ່ ສໍານັກງານຄະນະກຳມະການ​ຄຸ້ມ​ຄອງຫຼັກຊັບ ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງລາຍງານກ່ຽວກັບເຫດການດັ່ງກ່າວເພີ່ມເຕີມ ໃຫ້ສໍານັກງານຄະນະກໍາມະການ​ຄຸ້ມ​ຄອງຫຼັກຊັບ ຊາບຢ່າງ​ເປັນ​ລາຍ​ລັກ​ອັກສອນ ພ້ອມ​ທັງ​ເປີດເຜີຍໃນໜັງສືຊວນຊື້.
ມາດຕາ  11   (ປັບປຸງ) ໜັງສື​ຊວນ​ຊື້  
ໜັງສືຊວນຊື້ສໍາລັບ ບໍລິສັດທີ່​ມີ​ຈຸດປະສົງອອກຈຳໜ່າຍຮຸ້ນ​ໃຫ້ແກ່ມວນຊົນ ປະກອບດ້ວຍເນື້ອໃນຕົ້ນຕໍ ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 16.  ນອກຈາກນັ້ນ, ຍັງມີຂໍ້ມູນເພີ່ມເຕີມ ດັ່ງນີ້: 
1. ຂໍ້ມູນ ກ່ຽວກັບບໍລິສັດ ​ເປັນ​ຕົ້ນ ປັດໄຈຄວາມສ່ຽງ, ໃບຢັ້ງຢືນການມອບອາກອນ, ປະຫວັດ​ການ​ສ້າງ​ຕັ້ງ ​ແລະ ການ​ເຄື່ອນ​ໄຫວ ຂອງທຸລະກິດ. ສໍາລັບ ປັດໄຈຄວາມສ່ຽງ ຕ້ອງປະກອບດ້ວຍ 4 ກຸ່ມຄວາມສ່ຽງຕົ້ນຕໍ ຄື: ດ້ານມະຫາພາກ, ຂະແໜງການ, ທຸລະກິດ ແລະ ການອອກຈໍາໜ່າຍຮຸ້ນ;
2. ຂໍ້ມູນ ກ່ຽວກັບຊີວະປະຫວັດຫຍໍ້ (Curriculum Vitae) ຂອງສະມາຊິກສະພາບໍລິຫານ, ຄະນະກຳມະການຕ່າງໆຂອງສະພາບໍລິຫານທັງໝົດ ແລະ ຄະນະອຳນວຍການ;
3. ຂໍ້ມູນ ກ່ຽວກັບແຜນລະອຽດກ່ຽວກັບການນຳໃຊ້ທຶນທີ່ລະດົມໄດ້ ແລະ ​ແຜນການ​ດຳ​ເນີນ​ທຸລະ​ກິດ;
4. ຂໍ້ມູນກ່ຽວກັບ ການຄາດຄະເນຜົນດໍາເນີນງານຂອງປີທີ່ອອກຈໍາໜ່າຍຮຸ້ນ.
ເນື້ອ​​ໃນ​ຂອງ​ໜັງສື​ຊວນ​ຊື້ ຕ້ອງ​ສ້າງຂຶ້ນບົນພື້ນຖານ​ຂໍ້​ມູນ​ທີ່​ ຄົບ​ຖ້ວນ ​ແລະ ຖືກຕ້ອງ ພ້ອມ​ທັງ​ມີ​ລາຍ​ເຊັນ​ຮັບຮອງຂອງ​ ປະທານ​ສະພາ​ບໍລິຫານ, ຜູ້ອຳນວຍການ​ໃຫຍ່, ຝ່າຍ​ກວດກາ, ຝ່າຍ​ບັນຊີ ຂອງບໍລິສັດທີ່ມີຈຸດປະສົງອອກຈຳໜ່າຍຮຸ້ນ, ​​ທີ່​ປຶກສາ​ດ້ານ​ການ​ເງິນ​ ​ແລະ ​ຜູ້ຄ້ຳປະກັນ​ການ​ອອກ​ຈຳໜ່າຍຮຸ້ນ.
ມາດຕາ  12   (ປັບປຸງ) ສັນຍາ​ຄ້ຳປະກັນ​ການ​ອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ 

ສັນຍາຄໍ້າປະກັນການອອກຈໍາໜ່າຍຮຸ້ນ ຕ້ອງ​ມີ​ເນື້ອ​ໃນ​ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 17 ແລະ ມີເນື້ອໃນສອດຄ່ອງກັບ ກົດໝາຍວ່າດ້ວຍຂໍ້ຜູກພັນໃນສັນຍາ ແລະ ນອກສັນຍາ ແລະ ກົດ​ໝາຍ​ວ່າ​ດ້ວຍ​ການ​ຄ້ຳ​ປະ​ກັນ​ການ​ຕິ​ບັດ​ສັນ​ຍາ. ນອກຈາກນັ້ນ, ສັນຍາດັ່ງກ່າວ ຕ້ອງປະກອບມີເນື້ອໃນ ກ່ຽວກັບຄ່າທຳນຽມ ແລະ ເງື່ອນໄຂການຊໍາລະຄ່າທຳນຽມ.
ການຄໍ້າປະກັນການອອກຈໍາໜ່າຍຮຸ້ນໃຫ້ແກ່ມວນຊົນ ກໍລະນີ ຂາຍບໍ່ໝົດບໍລິສັດຫຼັກຊັບທີ່ເຮັດໜ້າທີ່ເປັນຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງຮັບຊື້ຮຸ້ນທັງໝົດ ຫຼື ບາງສ່ວນທີ່ຍັງເຫຼືອຕາມມູນຄ່າຮຸ້ນທີ່ອອກຈໍາໜ່າຍ ດັ່ງນີ້:
1. ມູນຄ່າບໍ່ເກີນ ໜຶ່ງຮ້ອຍຕື້ກີບ ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງຮັບຊື້ ຢ່າງໜ້ອຍ ສິບຫ້າ ສ່ວນຮ້ອຍ (15%);
2. ມູນຄ່າແຕ່ ຮ້ອຍຕື້ກີບ ຫາ ສອງຮ້ອຍຕື້ກີບ ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງຮັບຊື້ ຢ່າງໜ້ອຍ ສິບສ່ວນຮ້ອຍ (10%);
3. ມູນຄ່າແຕ່ ສອງຮ້ອຍຕື້ກີບ ຂຶ້ນໄປ ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງຮັບຊື້ ຢ່າງໜ້ອຍ ຫ້າສ່ວນຮ້ອຍ (5%).
ມາດຕາ  13   ການກວດກາເບື້ອງຕົ້ນເອກະສານປະກອບການຮ້ອງຂໍອອກຈໍາໜ່າຍຮຸ້ນໃຫ້ແກ່ມວນຊົນ 
ສຳນັກງານຄະນະກຳມະການຄຸ້ມຄອງຫຼັກຊັບ ຕ້ອງກວດກາເບື້ອງຕົ້ນເອກະສານການຂໍອອກຈໍາໜ່າຍຮຸ້ນໃຫ້ແກ່ມວນຊົນພາຍໃນເວລາ 10 ວັນ ລັດຖະການ ນັບແຕ່ວັນໄດ້ຮັບເອກະສານປະກອບການຮ້ອງຂໍອອກ ຈໍາໜ່າຍຮຸ້ນໃຫ້ແກ່ມວນຊົນ ເປັນຕົ້ນໄປ, ກໍລະນີ ພົບເຫັນ ຂໍ້ມູນ ແລະ ເອກະສານດັ່ງກ່າວ ບໍ່ ຄົບຖ້ວນ ແລະ ຖືກຕ້ອງ ສຳນັກງານຄະນະກຳມະການຄຸ້ມຄອງຫຼັກຊັບ ຕ້ອງແຈ້ງຕອບຢ່າງເປັນລາຍລັກອັກສອນໃຫ້ຜູ້ຮ້ອງຂໍຊາບ ເພື່ອນໍາໄປດັດແກ້, ປັບປຸງ ຂໍ້ມູນ ແລະ ເອກະສານດັ່ງກ່າວໃຫ້ຄົບຖ້ວນ ແລະ ຖືກຕ້ອງ ກ່ອນສະເໜີ ຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ ເພື່ອພິຈາລະນາ.
ສຳລັບ ໜັງສືຊວນຊື້, ສັນຍາຄໍ້າປະກັນການອອກຈໍາໜ່າຍຮຸ້ນໃຫ້ແກ່ມວນຊົນ ແລະ ໃບຢັ້ງຢືນຄວາມພ້ອມການອອກຈໍາໜ່າຍຮຸ້ນໃຫ້ແກ່ມວນຊົນ ຈາກຜູ້ຄໍ້າປະກັນການອອກຈໍາໜ່າຍ ສະບັບສົມບູນ ຕ້ອງສົ່ງໃຫ້ ສຳນັກງານຄະນະກຳມະການຄຸ້ມຄອງຫຼັກຊັບ ກ່ອນໄດ້ຮັບໃບອະນຸຍາດອອກຈຳໜ່າຍຮຸ້ນໃຫ້ແກ່ມວນຊົນ.
ມາດຕາ  14   (ປັບປຸງ) ການ​ພິຈາລະນາການຂໍອອກຈຳໜ່າຍຮຸ້ນໃຫ້​ແກ່ມ​ວນຊົນ
ການພິຈາລະນາການຂໍອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງປະຕິບັດຕາມທີ່ໄດ້ກໍານົດໄວ້ໃນ ກົດ   ໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 18. 
ມາດຕາ  15   ການເປີດເຜີຍຂໍ້ມູນກ່ຽວກັບແຜນການອອກຈໍາໜ່າຍຮຸ້ນໃຫ້​ແກ່ມ​ວນຊົນ
ພາຍຫຼັງ ສໍານັກງານຄະນະກຳມະການຄຸ້ມຄອງຫຼັກຊັບ ໄດ້​ຮັບ​ຄຳ​ຮ້ອງ ​ແລະ ​ເອກະສານ​ປະກອບ ການ​ຮ້ອງ​ຂໍ​ອອກຈໍາໜ່າຍຮຸ້ນ​ໃຫ້​ແກ່ມ​ວນຊົນ​ ຢ່າງຄົບ​ຖ້ວນ ​ແລະ ​ຖືກຕ້ອງແລ້ວ ບໍລິສັດທີ່​ມີ​ຈຸດປະສົງອອກຈຳໜ່າຍຮຸ້ນໃຫ້ແກ່ມວນຊົນ ສາມາດ​ເປີດ​ເຜີຍ​ຂໍ້​ມູນ​ກ່ຽວກັບ​ການ​ອອກ​ຈຳໜ່າຍຮຸ້ນໃຫ້​ແກ່ມ​ວນຊົນ​ ຕາມ​ເນື້ອ​ໃນ​ທີ່​ໄດ້​ກໍານົດໄວ້​ໃນເອກະສານ​ປະກອບ​ການ​ຮ້ອງ​ຂໍ​ອອກຈຳໜ່າຍຮຸ້ນໃຫ້​ແກ່ມ​ວນຊົນ ແຕ່​ບໍ່ອະນຸຍາດໃຫ້​ເປີດ​ເຜີຍ​ຂໍ້​ມູນ​ກ່ຽວກັບ​ ລາຄາອອກຈໍາໜ່າຍ, ໄລຍະເວລາອອກຈໍາໜ່າຍຮຸ້ນ​ທີ່ຄາດ​ຄະ​ເນ​ໄວ້ ຫຼື ຂໍ້​ມູນ​ອື່ນ​ທີ່ ສໍານັກງານຄະນະກຳມະການຄຸ້ມຄອງຫຼັກຊັບ ບໍ່​ອະນຸຍາດ​ໃຫ້​ເປີດ​ເຜີຍ. 
ບໍລິສັດທີ່​ມີ​ຈຸດປະສົງອອກຈຳໜ່າຍຮຸ້ນໃຫ້​ແກ່ມ​ວນຊົນ ຕ້ອງລາຍງານກ່ຽວກັບ ແຜນການເປີດເຜີຍຂໍ້ມູນຜ່ານພາຫະນະສື່ມວນຊົນ ໃຫ້​ແກ່ ສໍານັກງານຄະນະກຳມະການຄຸ້ມຄອງຫຼັກຊັບ ຊາບລ່ວງໜ້າຢ່າງໜ້ອຍ 3 ວັນ ລັດຖະການ ກ່ອນວັນເປີດເຜີຍຂໍ້ມູນດັ່ງກ່າວ.
ມາດຕາ  16   ການ​ກໍານົດ​ລາຄາຂອງ​ຮຸ້ນ​ທີ່​ຈະ​ອອກ​​ຈຳໜ່າຍ​ໃຫ້​ແກ່ມ​ວນຊົນ 
ການ​ກຳນົດ​ລາ​ຄາຂອງ​ຮຸ້ນ​ທີ່​ຈະ​ອອກຈຳໜ່າຍໃຫ້ແກ່ມວນຊົນ ແມ່ນໃຫ້ປະຕິບັດຕາມທີ່ໄດ້ກໍານົດໄວ້ໃນ ລະບຽບການທີ່ກ່ຽວຂ້ອງ. 
ມາດຕາ  17   (ປັບປຸງ) ຂັ້ນຕອນການ​ອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ

ພາຍຫຼັງໄດ້ຮັບອະນຸຍາດຈາກ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ໃຫ້ອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງປະຕິບັດຕາມຂັ້ນຕອນທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 19. 
​​ຂັ້ນຕອນການອອກຈໍາໜ່າຍຮຸ້ນໃຫ້​ແກ່ມ​ວນຊົນ ຕ້ອງ​ໃຫ້​ສໍາ​ເລັດ​ພາຍ​​ໃນ​ກໍານົດ​ເວລາ 90 ວັນ ນັບ​ແຕ່​ວັນ​ໄດ້​ຮັບ​ອະນຸຍາດ​ໃຫ້​ອອກ​ຈໍາໜ່າຍ​ຮຸ້ນ​ເປັນ​ຕົ້ນ​ໄປ.​ ​​ກໍລະນີ ການອອກຈໍາໜ່າຍຮຸ້ນໃຫ້​ແກ່ມ​ວນຊົນ​ ບໍ່​ສໍາ​ເລັດ ຕາມ​ກໍານົດ​ເວລາ​ດັ່ງກ່າວ ບໍລິສັດ​ອອກ​ຈໍາໜ່າຍ​ຮຸ້ນໃຫ້ແກ່ມວນຊົນ​ ສາມາດ​ສະ​ເໜີຕໍ່ ສໍານັກງານຄະນະ​ກຳມະ ການ​ຄຸ້ມ​ຄອງຫຼັກຊັບ ເພື່ອ​ເພີ່ມ​ເວລາ​ອອກຈໍາໜ່າຍ​ຕື່ມ​ອີກ​ກໍ​ໄດ້ ​ແຕ່​ບໍ່​​ໃຫ້ເກີນ 30 ​ວັນ​ ​ແລະ ຕ້ອງສະ ເໜີມາຍັງ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ຢ່າງໜ້ອຍ 5 ວັນ ລັດຖະການ ກ່ອນວັນສິ້ນສຸດກໍານົດເວລາດັ່ງກ່າວ.
ມາດຕາ  18   ການ​ປະກາດ​ກ່ຽວກັບການ​ອະນຸຍາດ​​ໃຫ້ອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ

ພາຍຫຼັງໄດ້​ຮັບ​ອະນຸຍາດ​ໃຫ້ອອກ​ຈຳໜ່າຍຮຸ້ນໃຫ້​ແກ່ມ​ວນຊົນ ຈາກສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ບໍລິສັດ​ອອກ​ຈຳໜ່າຍຮຸ້ນໃຫ້​ແກ່ມ​ວນຊົນ ຕ້ອງ​ປະກາດກ່ຽວກັບການ​​ໄດ້​ຮັບອະນຸຍາດ​​​ໃຫ້​ອອກ​ຈຳໜ່າຍຮຸ້ນ​ດັ່ງກ່າວໃຫ້​ມວນຊົນ​ຊາບ​ ຜ່ານເວັບໄຊຂອງຕະຫຼາດຫຼັກຊັບ, ເວັບໄຊຂອງບໍລິສັດ ແລະ ​ພາຫະນະ​ສື່​ມວນ​ຊົນອື່ນຕາມຄວາມເໝາະສົມ ຢ່າງໜ້ອຍ 5 ວັນ ລັດຖະການຕໍ່​ເນື່ອງ. 
ມາດຕາ  19   ການ​ໂຄສະນາ​ອອກຈຳ​ໜ່າຍຮຸ້ນໃຫ້​ແກ່ມ​ວນຊົນ ຜ່ານ​ພາຫະນະ​ສື່​ມວນ​ຊົນ
ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງເຜີຍແຜ່ໜັງສືຊວນຊື້ຂອງຕົນໃຫ້​ແກ່ມ​ວນຊົນ ຜ່ານເວັບໄຊຂອງຕະຫຼາດຫຼັກຊັບ, ເວັບໄຊຂອງບໍລິສັດ ແລະ ພາຫະນະສື່ມວນຊົນອື່ນຕາມຄວາມເໝາະສົມ ແລະ ດໍາເນີນການໂຄສະນາອອກຈໍາໜ່າຍຮຸ້ນໃຫ້ແກ່ມວນຊົນ ຜ່ານພາຫະນະສື່ມວນຊົນໃນວົງກວ້າງ ຢ່າງໜ້ອຍ 10ວັນ ລັດຖະການ ກ່ອນວັນເປີດການຈອງຊື້ຮຸ້ນ.
ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງລາຍງານກ່ຽວກັບແຜນການໂຄສະນາອອກຈໍາໜ່າຍຮຸ້ນໃຫ້ແກ່ມວນຊົນ ຜ່ານພາຫະນະສື່ມວນຊົນ ໃຫ້​ແກ່ ສໍານັກງານຄະນະກຳມະການຄຸ້ມຄອງຫຼັກຊັບ ຊາບ ຢ່າງ​ເປັນ​ລາຍ​ລັກ​ອັກສອນ ລ່ວງໜ້າຢ່າງໜ້ອຍ 3 ວັນ ລັດຖະການ ກ່ອນວັນເລີ່ມໂຄສະນາ.
ມາດຕາ  20   (ປັບປຸງ) ການ​ຈອງ​ຊື້​ຮຸ້ນ ​ແລ​ະ ວາງ​ເງິນ​ມັດ​ຈຳ

ການຈອງຊື້ຮຸ້ນ ໃຫ້​ປະ​ຕິ​ບັດ​ຕາມທີ່ໄດ້ກຳນົດໄວ້ໃນໜັງສືຊວນຊື້ ໂດຍຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງແຈກຢາຍໃບຈອງຊື້ຮຸ້ນ ໃຫ້ແກ່ຜູ້ລົງທຶນ ທີ່ສົນໃຈຊື້ຮຸ້ນ ພ້ອມດ້ວຍ ໜັງສືຊວນຊື້ ໃນຮູບແບບຂອງສຳ​ເນົາ​ເອກະສານ ຫຼື ໃນ​ຮູບ​ແບບ​ເອ​ເລັກ​ໂຕຣນິກ ຍົກເວັ້ນ ​​ກໍລະນີທີ່ ຜູ້ລົງທຶນ ​ໄດ້ສະແດງ​ເຈດ​ຈໍານົງ ທີ່ຈະບໍ່ຮັບເອົາໜັງສື​ຊວນ​ຊື້ດັ່ງກ່າວ.
ເວລາ​​ເປີດການຈອງ​ຊື້​ຮຸ້ນ ​ຜູ້​ລົງທຶນ ຕ້ອງ​​ໂອນ​ເງິນມັດ​ຈຳ​​​ໃຫ້ຄົບ​ຖ້ວນ ຕາ​ມມູນ​ຄ່າຮຸ້ນ​ທີ່ຕົນ​ສັ່ງ​ຈອງ​ ເຂົ້າ​ໃນ ບັນຊີ​ເງິນສະ​ເພາະສໍາລັບການເປີດຈອງຊື້ຮຸ້ນ ຂອງຜູ້ຄໍ້າປະກັນການອອກຈໍາໜ່າຍຮຸ້ນ ທີ່​ເປີດ​ຢູ່​ໃນທະ ນາຄານ​ທຸລະ​ກິດໃດ​ໜຶ່ງຢູ່​ ສປປ ລາວ ພ້ອມທັງແຈ້ງຜົນກ່ຽວກັບການໂອນເງິນມັດຈຳໃຫ້ ຜູ້ຄໍ້າປະກັນການອອກຈໍາໜ່າຍຮຸ້ນຊາບ.
ຜູ້ຄໍ້າປະກັນການອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງລາຍງານຜົນການຈອງຊື້ຮຸ້ນປະຈໍາວັນ ໃຫ້ແກ່ ສໍານັກງານຄະນະກຳມະການຄຸ້ມຄອງຫຼັກຊັບ ຊາບ ພາຍໃນເວລາໜຶ່ງວັນລັດຖະການ ຖັດມາ.
ໃນໄລຍະເວລາເປີດການຈອງຊື້ຮຸ້ນ ຜູ້ລົງທຶນໃດ ທີ່ໄດ້ສຳ​ເລັດການຈອງຊື້ຮຸ້ນ ​ແລະ ວາງ​ເງິນ​ມັດ​ຈຳແລ້ວ ແມ່ນບໍ່ສາມາດຍົກເລີກການຈອງຊື້ຮຸ້ນຂອງຕົນໄດ້ ຍົກເວັ້ນກໍລະນີ ໄດ້ຕົກລົງໄວ້ເປັນຢ່າງອື່ນ. 
ກໍລະນີ ຂາຍບໍ່ໝົດ ພາຍໃນເວລາ ທີ່ສໍານັກງານຄະນະກໍາມະການຄຸ້ມຄອງຫຼັກຊັບ ອະນຸຍາດ, ຜູ້ຄໍ້າປະກັນການອອກຈໍາໜ່າຍຮຸ້ນ ສາມາດສະເໜີຂະຫຍາຍໄລຍະເວລາເປີດການຈອງຊື້ຮຸ້ນ ໄດ້ໜຶ່ງຄັ້ງ ແຕ່ບໍ່ເກີນ 30 ​ວັນ. 
ສໍາລັບ ຜູ້ຈອງຊື້ຮຸ້ນທີ່ບໍ່ຍົກເລີກການຈອງຊື້ຮຸ້ນ ໃນໄລຍະຂະຫຍາຍເວລາເປີດການຈອງຊື້ຮຸ້ນ, ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງຮັບຜິດຊອບຈ່າຍດອກເບ້ຍໃຫ້​ແກ່ຜູ້​ຈອງ​ຊື້ຮຸ້ນ ຕາມອັດຕາດອກເບ້ຍເງິນຝາກປະຢັດຂອງທະນາຄານຕົວແທນ ຂອງຜູ້ຄໍ້າປະກັນການອອກຈໍາໜ່າຍຮຸ້ນໃນໄລຍະນັ້ນ ນັບແຕ່ວັນທີ່ມີການຂະຫຍາຍໄລຍະເວລາເປີດການຈອງຊື້ຮຸ້ນ ຈົນກວ່າຈະສິ້ນສຸດໄລຍະເວລາເປີດການຈອງຊື້ຮຸ້ນ.
ມາດຕາ  21   ການ​ຈັດສັນ​ຮຸ້ນ

ພາຍ​ຫຼັງ​ຜູ້​ລົງທຶນສຳ​ເລັດ​ການ​ຈອງຊື້ຮຸ້ນ​ ​ແລະ ​ໂອນ​ເງິນ​​ມັດ​ຈຳ ເຂົ້າ​ໃນບັນຊີ​ເງິນສະ​ເພາະສໍາລັບການເປີດຈອງຊື້ຮຸ້ນ, ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງ​ດຳ​ເນີນ​ການ​​ຈັດສັນຮຸ້ນ​​ໃຫ້​ຜູ້​ລົງທຶນ​ທີ່​ໄດ້ຈອງ​ຊື້​ຮຸ້ນ ຕາມ​ວິທີການຈັດສັນຮຸ້ນ ທີ່ໄດ້ກຳນົດ​ໄວ້​ໃນໜັງສື​ຊວນ​ຊື້. 
ມາດຕາ  22   ການ​ສົ່ງ​ເງິນ​ມັດ​ຈຳ​ຄືນ

ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງສົ່ງເງິນມັດຈໍາຄືນ ໃຫ້ແກ່ຜູ້ຈອງຊື້ຮຸ້ນ ກໍລະນີ ມີການຂະ ຫຍາຍໄລຍະເວລາເປີດການຈອງຊື້ຮຸ້ນ, ການບໍ່ໄດ້ຮັບການແບ່ງປັນຮຸ້ນ, ການອອກຈໍາໜ່າຍຮຸ້ນບໍ່ສໍາເລັດ, ການໂຈະການອອກຈໍາໜ່າຍຮຸ້ນ ແລະ ການຍົກເລີກການອອກຈໍາໜ່າຍຮຸ້ນ.
ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງສົ່ງເງິນມັດຈໍາຄືນໃຫ້ແກ່ຜູ້ຈອງຊື້ຮຸ້ນ ພາຍໃນກຳນົດເວລາ ​ຫ້າ ວັນລັດຖະການ ນັບແຕ່ວັນຂະຫຍາຍໄລຍະເວລາການເປີດການຈອງຊື້ຮຸ້ນ, ວັນສິ້ນສຸດການອອກຈໍາໜ່າຍຮຸ້ນ, ວັນໄດ້ຮັບການຢັ້ງຢືນຜົນການອອກຈໍາໜ່າຍຮຸ້ນ, ວັນສະເໜີຂອງຜູ້ຈອງຊື້ຮຸ້ນ ຫຼື ວັນແຈ້ງການກ່ຽວກັບການຍົກເລີກການອອກຈໍາໜ່າຍຮຸ້ນຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ຕາມແຕ່ລະກໍລະນີ ທີ່ໄດ້ກໍານົດໄວ້ໃນ ວັກໜຶ່ງ ຂອງມາດຕານີ້ ເປັນຕົ້ນໄປ.
ກໍລະນີ ຖ້າຫາກກາຍກໍານົດເວລາໃນການສົ່ງເງິນມັດຈໍາຄືນ ຕາມທີ່ໄດ້ກໍານົດໄວ້ໃນ ວັກສອງ ຂອງມາດຕານີ້ ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງຮັບຜິດຊອບຈ່າຍດອກເບ້ຍໃຫ້​ແກ່ຜູ້​ຈອງ​ຊື້ຮຸ້ນ ຕາມອັດຕາດອກເບ້ຍເງິນຝາກປະຢັດຂອງທະນາຄານຕົວແທນ ຂອງຜູ້ຄໍ້າປະກັນການອອກຈໍາໜ່າຍຮຸ້ນໃນໄລຍະນັ້ນ ຈົນກວ່າຈະສົ່ງເງິນມັດຈໍາຄືນໃຫ້ແກ່ຜູ້ຈອງຊື້ຮຸ້ນຄົບຖ້ວນ.
ມາດຕາ  23  ການ​ອອກ​ໃບ​ຢັ້ງຢືນ​ການ​ຖື​ຄອງ​ຮຸ້ນ

ຜູ້ຄໍ້າປະກັນການອອກຈໍາໜ່າຍຮຸ້ນ ​ຕ້ອງ​ອອກ​ໃບຢັ້ງຢືນການຖືຄອງຮຸ້ນ ໃຫ້​ແກ່​ຜູ້​ຊື້ຮຸ້ນ ພາຍ​ໃນ ເວລາ 5 ວັນ ລັດຖະການ ນັບແຕ່ວັນສິ້ນສຸດການຈອງຊື້ຮຸ້ນ ເປັນຕົ້ນໄປ ເພື່ອຢັ້ງຢືນ ກ່ຽວກັບຈໍານວນຮຸ້ນ ຂອງຜູ້ຊື້ຮຸ້ນທີ່ໄດ້ຮັບຫຼັງການຈັດ​ສັນ.  
ໃບຢັ້ງຢືນການຖືຄອງຮຸ້ນ ປະກອບດ້ວຍ ຂໍ້ມູນຕົ້ນຕໍ ດັ່ງນີ້:
1. ຊື່ ແລະ ທີ່ຢູ່ຂອງ ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ;
2. ຊື່, ທີ່ຢູ່ ແລະ ສັນຊາດ ຂອງຜູ້​ຊື້ຮຸ້ນ;
3. ໝາຍເລກປະຈໍາຕົວສໍາລັບຜູ້​ຊື້ຮຸ້ນ ​(ໝາຍເລກປະຈໍາຕົວຜູ້ລົງທຶນ) ກໍລະນີ ເປັນຜູ້ລົງທຶນຕ່າງປະ ເທດ;
4. ເລກບັນຊີຂອງຜູ້​ຊື້ຮຸ້ນ;
5. ຈໍານວນຮຸ້ນ ທີ່ຈອງຊື້ທັງໝົດ ແລະ ທີ່ໄດ້ຮັບການແບ່ງປັນ, ມູນຄ່າກໍານົດ ແລະ ລາຄາຮຸ້ນທີ່ອອກຈໍາໜ່າຍ, ມູນຄ່າລວມຂອງຮຸ້ນທີ່ຈອງຊື້, ມູນຄ່າລວມຂອງຮຸ້ນທີ່ໄດ້ຮັບການຈັດ​ສັນ ແລະ ຈໍານວນເງິນມັດຈໍາທີ່ສົ່ງຄືນ;
6. ວັນທີ ອອກໃບຢັ້ງຢືນການຖືຄອງຮຸ້ນ;
7. ລາຍເຊັນ ແລະ ຕາປະທັບຂອງ ຜູ້ຄໍ້າປະກັນການອອກຈໍາໜ່າຍຮຸ້ນ.
ກໍລະນີ ມີຫຼາຍບໍລິສັດຫຼັກຊັບ ຮ່ວມກັນຄ້ຳປະກັນການອອກຈຳໜ່າຍຮຸ້ນ ບໍລິສັດຫຼັກຊັບ ທີ່ເປັນຜູ້ຕາງໜ້າເຮັດສັນຍາຄໍ້າປະກັນການອອກຈໍາໜ່າຍຮຸ້ນ ຕ້ອງເປັນຜູ້ຮັບຜິດຊອບໃນການອອກໃບຢັ້ງຢືນການຖືຄອງຮຸ້ນ ໃຫ້ແກ່ຜູ້ຊື້ຮຸ້ນ.
ມາດຕາ  24   ການໂອນເງິນທີ່ລະດົມໄດ້ໃຫ້ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ
ພາຍຫຼັງສໍາເລັດການແບ່ງປັນຮຸ້ນ ຜູ້ຄໍ້າປະກັນການອອກຈໍາໜ່າຍຮຸ້ນ ຕ້ອງໂອນເງິນທີ່ລະດົມໄດ້ ເຂົ້າໃນ ບັນຊີ​ເງິນສະເພາະສໍາລັບທຶນທີ່ລະດົມ​ໄດ້ ຂອງບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ທີ່ເປີດ​ຢູ່​ໃນທະນາຄານ​ທຸລະ​ກິດໃດ​ໜຶ່ງຢູ່​ ສປປ ລາວ.
ມາດຕາ  25   (ປັບປຸງ) ການ​ລາຍ​ງານ​ ແລະ ການຢັ້ງຢືນຜົນ​ການ​ອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ 
ການ​ລາຍ​ງານ​ ແລະ ການຢັ້ງຢືນຜົນ​ການ​ອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ ແມ່ນໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 20. 
ມາດຕາ  26   (ປັບປຸງ) ການນໍາໃຊ້ທຶນທີ່ລະດົມໄດ້ 
ການນຳໃຊ້ທຶນທີ່ລະດົມໄດ້ ແມ່ນໃຫ້ປະຕິບັດຕາມທີ່ໄດ້ກຳນົດໄວ້ໃນ ກົດໝາຍຫຼັກຊັບ (ສະບັບປັບ ປຸງ) ມາດຕາ 23. ນອກ​ຈາກ​ນັ້ນ, ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ສາມາດນໍາໃຊ້ທຶນທີ່ລະດົມໄດ້ຈາກການອອກຈໍາໜ່າຍຮຸ້ນໃຫ້ແກ່ມວນຊົນ ພາຍຫຼັງສໍາເລັດການຂຶ້ນທະບຽນເພີ່ມທຶນ ກັບກະຊວງອຸດສາຫະກໍາ ແລະ ການຄ້າ. ກໍລະນີ ອອກຈໍາໜ່າຍຮຸ້ນເພື່ອປັບປຸງໂຄງສ້າງການຖືຮຸ້ນ ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຈະສາມາດນໍາໃຊ້ທຶນທີ່ລະດົມໄດ້ຈາກການອອກຈໍາໜ່າຍຮຸ້ນໃຫ້ແກ່ມວນຊົນ ພາຍຫຼັງໄດ້ຮັບການຢັ້ງຢືນຜົນສໍາເລັດການອອກຈໍາໜ່າຍຮຸ້ນດັ່ງກ່າວຈາກ ສໍານັກງານຄະນະກໍາມະການຄຸ້ມຄອງຫຼັກຊັບ.
ກໍລະນີ ບໍລິສັດອອກຈໍາໜ່າຍຮຸ້ນ ມີການປ່ຽນແປງຈຸດປະສົງການນໍາໃຊ້ທຶນທີ່ລະດົມໄດ້ ບາງສ່ວນ ຫຼື ທັງໝົດ ຕາມທີ່ໄດ້ກໍານົດໄວ້ໃນໜັງສືຊວນຊື້ ຕ້ອງໄດ້ຮັບການເຫັນດີຈາກກອງປະຊຸມຜູ້ຖືຮຸ້ນ ເສຍກ່ອນ.
ມາດຕາ  27   ສ່ວນເພີ່ມມູນຄ່າຮຸ້ນ

ສ່ວນເພີ່ມມູນຄ່າຮຸ້ນ ຂອງບໍລິສັດອອກຈໍາໜ່າຍຮຸ້ນ ທີ່ໄດ້ຈາກການອອກຈໍາໜ່າຍຮຸ້ນ ໃຫ້ປະຕິບັດຕາມກໍລະນີ ດັ່ງນີ້:
1. ສ່ວນ​​ເພີ່ມມູນ​ຄ່າ​ຮຸ້ນ ທີ່ໄດ້ຈາກການອອກຈໍາໜ່າຍຮຸ້ນ ເພື່ອປັບປຸງໂຄງສ້າງການຖືຮຸ້ນ ຈະ​ຕົກ​ເປັນ​ຂອງ​ຜູ້ຖືຮຸ້ນເດີມ ພາຍຫຼັງຫັກຄ່າໃຊ້ຈ່າຍຕ່າງໆທີ່ຕິດພັນກັບການອອກຈໍາໜ່າຍຮຸ້ນ;
2. ສ່ວນ​​ເພີ່ມມູນ​ຄ່າ​ຮຸ້ນ ທີ່ໄດ້ຈາກການອອກຈໍາໜ່າຍຮຸ້ນ ເພື່ອເພີ່ມທຶນ ຈະ​ຕົກ​ເປັນ​ຂອງ​ບໍລິສັດ ພາຍຫຼັງຫັກຄ່າໃຊ້ຈ່າຍຕ່າງໆທີ່ຕິດພັນກັບການອອກຈໍາໜ່າຍຮຸ້ນ. 
ສ່ວນ​​ເພີ່ມມູນ​ຄ່າ​ຮຸ້ນຂອງບໍລິສັດ ຕ້ອງ​ສ້າງ​ເປັນ​ຄັງ​ສະ​ເພາະສ່ວນ​​ເພີ່ມມູນ​ຄ່າ​ຮຸ້ນ ​ຂອງ​ບໍລິສັດ ແລະ ສາມາດນໍາໃຊ້ ເພື່ອຂະຫຍາຍກິດຈະການ ​ຫຼື ເພີ່ມທຶນຈົດທະບຽນ ​ເທົ່າ​ນັ້ນ ໂດຍຜ່ານການຮັບຮອງຈາກກອງປະຊຸມຜູ້ຖືຮຸ້ນ. ຊຶ່ງບໍ່ອະນຸຍາດໃຫ້ນໍາໃຊ້ ຄັງສະເພາະສ່ວນ​​ເພີ່ມມູນ​ຄ່າ​ຮຸ້ນນີ້ ເພື່ອຈ່າຍຖົມຂຸມການຂາດທຶນຂອງບໍລິສັດອອກຈໍາໜ່າຍຮຸ້ນ.      
ມາດຕາ  28   ການລາຍ​ງານກ່ຽວກັບ​ການນໍາໃຊ້ທຶນທີ່ລະດົມໄດ້ 
ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງ​ລາຍ​ງານ​ກ່ຽວກັບການ​ນຳ​ໃຊ້ທຶນ​ທີ່​ລະດົມ​ໄດ້​ຈາກ​ການ​ອອກ​ຈຳໜ່າຍຮຸ້ນໃຫ້​ແກ່ມ​ວນຊົນ ​ຕໍ່ ​​ສຳນັກງານ​ຄະນະ​ກຳມະການ​ຄຸ້ມ​ຄອງຫຼັກຊັບ​ ຊາບຢ່າງ​ເປັນ​ລາຍ​ລັກ​ອັກສອນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ໂດຍຜ່ານການຢັ້ງຢືນຈາກທີ່ປຶກສາດ້ານການເງິນ ພາຍ​ໃນ​​ເວລາ 30 ວັນ ນັບ​ແຕ່​ວັນ​ສິ້ນ​ສຸດ​ໄຕ​ມາດ​ ເປັນ​ຕົ້ນ​ໄປ ຈົນ​ກວ່າ​ຈະນໍາ​ໃຊ້​ທຶນ​ດັ່ງກ່າວ​ໝົດ. 
ມາດຕາ  29   (ປັບປຸງ) ການ​ໂຈະ​ການ​ອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ

ການໂຈະການອອກຈຳໜ່າຍຮຸ້ນໃຫ້ແກ່ມວນຊົນ ໃຫ້ປະຕິບັດຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 21. ນອກຈາກນັ້ນ, ສໍານັກງານຄະນະກຳມະການຄຸ້ມຄອງຫຼັກຊັບ ມີສິດສັ່ງໂຈະການອອກຈໍາໜ່າຍຮຸ້ນໃຫ້ແກ່ມວນຊົນ ເປັນເວລາສູງສຸດ 60 ວັນ ກໍລະນີ ການສະໜອງຂໍ້​ມູນ​ບໍ່​ຖືກຕ້ອງ ຫຼື ບໍ່​ປະຕິບັດ​ຕາມຂັ້ນຕອນ​ການ​ອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ ຕາມ​ທີ່​ໄດ້​ກຳນົດ​ໄວ້​ໃນ ມາດຕາ 17 ຂອງ​ຂໍ້ຕົກລົງສະບັບ​ນີ້ ທີ່​ສົ່ງ ຫຼື ອາດຈະສົ່ງ ​ຜົນເສຍຫາຍ​ຕໍ່​ຜູ້​ລົງທຶນ.  
​ກໍລະນີ ຖືກສັ່ງໂຈະ ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງເປີດເຜີຍຂໍ້ມູນກ່ຽວກັບການຖືກສັ່ງໂຈະດັ່ງກ່າວໃຫ້ມວນຊົນຊາບ ຜ່ານໃນເວັບໄຊຂອງຕະຫຼາດຫຼັກຊັບ, ເວັບໄຊຂອງບໍລິສັດ ແລະ ພາຫະນະສື່ມວນຊົນອື່ນ ພາຍໃນ​ເວລາ 5 ວັນ ລັດຖະການ ຕໍ່ເນື່ອງ ນັບແຕ່ວັນໄດ້ຮັບແຈ້ງການກ່ຽວກັບ​ການໂຈະການອອກ​ຈຳໜ່າຍຮຸ້ນໃຫ້ແກ່ມວນຊົນ ຈາກ ສຳນັກງານຄະນະກຳມະການຄຸ້ມຄອງຫຼັກຊັບ ເປັນຕົ້ນໄປ. 
ພາຍຫຼັງ ແກ້ໄຂສາເຫດຂອງການສັ່ງໂຈະໄດ້ແລ້ວ ສຳນັກງານ​ຄະນະ​ກຳມະ​ການ​ຄຸ້ມ​ຄອງຫຼັກຊັບ ຕ້ອງອອກແຈ້ງການຍົກເລີກການສັ່ງໂຈະດັ່ງກ່າວ ແລະ ອະນຸຍາດໃຫ້ສາມາດດໍາເນີນການອອກຈໍາໜ່າຍຮຸ້ນໃຫ້ແກ່ມວນຊົນ ຕໍ່ໄປໄດ້ຕາມຈໍານວນວັນທີ່ຍັງເຫຼືອທີ່ໄດ້ຮັບອະນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ. ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງເປີດເຜີຍຂໍ້ມູນກ່ຽວກັບການຍົກເລີກການສັ່ງໂຈະດັ່ງກ່າວ ຜ່ານເວັບໄຊ ຂອງຕະຫຼາດຫຼັກຊັບ ແລະ ເວັບໄຊຂອງບໍລິສັດ ພ້ອມທັງ ປະກາດໃຫ້ມວນຊົນຊາບ ຜ່ານພາຫະ ນະສື່ມວນຊົນ ຢ່າງໜ້ອຍ 5 ວັນ ລັດຖະການຕໍ່ເນື່ອງ ນັບ​ແຕ່​ວັນ​ໄດ້​ຮັບແຈ້ງ​ການ​ກ່ຽວກັບ​ການ​ຍົກ​ເລີກ​ການ​ສັ່ງ​ໂຈະ ​ເປັນ​ຕົ້ນ​ໄປ.  
ມາດຕາ  30   (ປັບປຸງ) ການ​ຍົກ​ເລີກການ​ອອກ​ຈຳໜ່າຍຮຸ້ນ​ໃຫ້​ແກ່ມ​ວນຊົນ

ການຍົກເລີກການອອກຈໍາໜ່າຍຮຸ້ນ ແມ່ນປະຕິບັດຕາມການກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 22. ນອກຈາກນັ້ນ, ຈະຖືກຍົກເລີກການອອກ​ຈຳໜ່າຍ​ຮຸ້ນ​ໃຫ້​ແກ່ມ​ວນຊົນ ໃນກໍລະນີ ດັ່ງ​ນີ້:
1. ບໍ່ສາມາດແກ້ໄຂສາເຫດທີ່ຖືກສັ່ງໂຈະໄດ້ ພາຍໃນເວລາ 60 ​ວັນ ນັບ​ແຕ່​ວັນ​ຖືກ​ໂຈະ​ເປັນ​ຕົ້ນ​ໄປ ຕາມທີ່​ໄດ້ກໍານົດໄວ້ໃນ ມາດຕາ 29 ຂອງຂໍ້ຕົກລົງສະບັບນີ້;
2. ​​ບໍລິສັດອອກຈຳໜ່າຍ​ຮຸ້ນໃຫ້ແກ່ມວນຊົນ ສະ​ເໜີຍົກ​ເລີກ​ການ​ອອກ​ຈຳໜ່າຍຮຸ້ນ ຕາມ​ມະຕິ​ຂອງ​ກອງ​ປະຊຸມ​ຜູ້​ຖື​ຮຸ້ນ; 
3. ຕາມ​ຄຳ​ສັ່ງ​ ຫຼື ຄໍາຕັດສິນ ຂອງ​ສານປະຊາຊົນ ທີ່ໃຊ້ໄດ້ຢ່າງເດັດຂາດ;

4. ກໍ​ລະ​ນີອື່ນໆ ຕາມ​ການ​ກຳນົດ​ຂອງ​ ສຳນັກງານຄະນະ​ກຳມະການ​ຄຸ້ມ​ຄອງຫຼັກຊັບ.
ພາຍໃນ​ເວລາ 5 ວັນ ລັດຖະການ ພາຍຫຼັງໄດ້ຮັບແຈ້ງການກ່ຽວກັບ​ການຍົກເລີກການອອກ​ຈຳໜ່າຍຮຸ້ນໃຫ້ແກ່ມວນຊົນຈາກ ສຳນັກງານຄະນະກຳມະການຄຸ້ມຄອງຫຼັກຊັບ ເປັນຕົ້ນໄປ. ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງເປີດເຜີຍຂໍ້ມູນກ່ຽວກັບການຍົກເລີກດັ່ງກ່າວ ຜ່ານເວັບໄຊຂອງຕະຫຼາດຫຼັກຊັບ ແລະ ເວັບໄຊຂອງບໍລິສັດ ພ້ອມທັງ ປະກາດໃຫ້ມວນຊົນຊາບ ຜ່ານພາຫະນະສື່ມວນຊົນ ພາຍ​ໃນເວລາຢ່າງໜ້ອຍ 5 ວັນ ລັດຖະການຕໍ່ເນື່ອງ. 
ມາດຕາ  31   ການອອກຈໍາໜ່າຍຮຸ້ນໃຫ້ແກ່ ສະພາບໍລິຫານ, ຄະນະອໍານວຍການ ແລະ ພະນັກງານຂອງບໍລິສັດ 
ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງມີມະຕິຮັບຮອງຈາກກອງປະຊຸມຜູ້ຖືຮຸ້ນ ກ່ຽວກັບແຜນ ການອອກຈໍາໜ່າຍຮຸ້ນໃຫ້ແກ່ ສະພາບໍລິຫານ, ຄະນະອໍານວຍການ ແລະ ພະນັກງານຂອງບໍລິສັດ ແລະ ບໍ່ເກີນ ສິບ​ສ່ວນ​ຮ້ອຍ (10%) ຂອງຈໍານວນຮຸ້ນທັງໝົດທີ່ສະເໜີອອກຈໍາໜ່າຍໃຫ້ແກ່ມວນຊົນ ຊຶ່ງແຜນການອອກຈໍາໜ່າຍຮຸ້ນໃຫ້ແກ່ເປົ້າໝາຍດັ່ງກ່າວ ຕ້ອງກໍານົດແຈ້ງ ກ່ຽວກັບຈໍານວນຮຸ້ນ, ລາຄາຂາຍ, ວິທີການຈັດ​ສັນຮຸ້ນ ແລະ ເງື່ອນໄຂຂອງເປົ້າໝາຍທີ່ມີສິດໃນການຈອງຊື້ຮຸ້ນ ແລະ ຕ້ອງສອດຄ່ອງກັບລະບຽບການທີ່ກ່ຽວຂ້ອງ. 
ໄລຍະເວລາການຖືຄອງຮຸ້ນຂອງ ສະພາບໍລິຫານ, ຄະນະອໍານວຍການ ແລະ ພະນັກງານຂອງບໍລິສັດດັ່ງກ່າວ ຕ້ອງບໍ່ຕໍ່າກວ່າ 1 ປີ ຈຶ່ງສາມາດຂາຍໄດ້.
ມາດຕາ  32   ການອອກຈໍາໜ່າຍຮຸ້ນເດີມພ້ອມກັບການອອກຈໍາໜ່າຍຮຸ້ນເພີ່ມທຶນໃຫ້ແກ່ມວນຊົນ 
ບໍລິສັດອອກຈໍາໜ່າຍຮຸ້ນໃຫ້ແກ່ມວນຊົນ ຕ້ອງມີມະຕິຮັບຮອງ ກ່ຽວກັບແຜນການອອກຈໍາໜ່າຍຮຸ້ນເດີມພ້ອມກັບການອອກຈໍາໜ່າຍຮຸ້ນເພີ່ມທຶນໃຫ້ແກ່ມວນຊົນ ຈາກກອງປະຊຸມຜູ້ຖືຮຸ້ນ ແລະ ແຜນດັ່ງກ່າວ ຕ້ອງມີເນື້ອໃນກ່ຽວກັບ ຈໍານວນຮຸ້ນທີ່ສະເໜີອອກຈໍາໜ່າຍ, ວິທີການແບ່ງຄວາມຮັບຜິດຊອບຕໍ່ຄ່າໃຊ້ຈາຍທີ່ຕິດພັນກັບການອອກຈໍາໜ່າຍຮຸ້ນ ລະຫວ່າງ ບໍລິສັດອອກຈໍາໜ່າຍຮຸ້ນ ແລະ ຜູ້ຖືຮຸ້ນເດີມ ແລະ ອື່ນໆ. 
ການອອກຈໍາໜ່າຍຮຸ້ນຂອງຜູ້ຖືຮຸ້ນເດີມ ຕ້ອງບໍ່ສົ່ງຜົນກະທົບຕໍ່ການຄຸ້ມຄອງບໍໍລິຫານ, ການເຄື່ອນ ໄຫວກິດຈະການ ແລະ ຜົນການດໍາເນີນງານຂອງບໍລິສັດ.
ໝວດທີ 3                                                                                                                       ການ​ອອກ​ຈຳໜ່າຍຮຸ້ນໃນວົງຈໍາກັດ
ມາດຕາ  33   (ປັບ​ປຸງ) ການ​ອອກຈຳໜ່າຍຮຸ້ນ​ໃນວົງຈໍາກັດ 
ການອອກຈໍາໜ່າຍຮຸ້ນໃນວົງຈໍາກັດ ແມ່ນການອອກຈໍາໜ່າຍຮຸ້ນໃຫ້ແກ່ ຜູ້ລົງທຶນ ທີ່ມີຄວາມຮູ້ຄວາມສາມາດ, ປະສົບການກ່ຽວກັບກິດຈະການຂອງບໍລິສັດອອກຈໍາໜ່າຍຮຸ້ນ ຫຼື ບໍລິສັດຈົດທະບຽນ, ຜູ້ລົງທຶນປະເພດສະຖາບັນ ແລະ ຜູ້ລົງທຶນລາຍໃຫຍ່. 
ການອອກຈໍາໜ່າຍຮຸ້ນໃນວົງຈໍາກັດ ​ເປັນ​ການ​ອອກ​ຈຳໜ່າຍຮຸ້ນ​ໃຫ້​ຜູ້​ລົງທຶນໃນວົງແຄບ​ ມີຈໍານວນຜູ້ຖືຮຸ້ນລວມກັນ​ທັງໝົດ​ ນັບແຕ່ ຮ້ອຍລາຍ ລົງມາ ແລະ ມີມູນຄ່າທຶນທີ່ຕ້ອງການລະດົມລວມກັນທັງໝົດ ບໍ່ເກີນ ຮ້ອຍຕື້ກີບ ໃນ​ໄລຍະ​ເວລາ 1 ປີ.
ມາດຕາ  34   (ປັບປຸງ) ​ເງື່ອນ​ໄຂ​​ການ​ອອກຈຳໜ່າຍຮຸ້ນ​ໃນວົງຈໍາກັດ 
ບໍລິສັດ​ທີ່​ມີ​ຈຸດປະສົງ​ອອກ​ຈຳໜ່າຍຮຸ້ນ​ໃນວົງຈໍາກັດ ຕ້ອງ​ມີ​ເງື່ອນ​ໄຂ​ຕາມທີ່ໄດ້ກຳນົດໄວ້ໃນ ກົດ   ໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 13. ແລະ ຂໍ້ຕົກລົງສະບັບນີ້ໃນ ມາດຕາ 7 ຂໍ້ 2, 3 ແລະ 9. ນອກຈາກນັ້ນ, ຍັງມີເງື່ອນໄຂເພີ່ມເຕີມ ​ດັ່ງ​ນີ້:

1. ​ສ້າງ​ຕັ້ງ ​ແລະ ​ເຄື່ອນ​ໄຫວ​ມາ​ແລ້ວ​ຢ່າງໜ້ອຍ ໜຶ່ງປີ ຍົ​ກ​ເວັ້ນກໍລະນີ ບໍລິສັດມີການ ​​ແຍກ, ຄວບ ຫຼື ຫັນ​ເປັນບໍລິສັດຮູບ​ແບບໃໝ່​;
2. ມີເອກະສານລາຍງານການເງິນ ໜຶ່ງປີຄືນຫຼັງ ນັບແຕ່ປີຍື່ນຄຳ​ຮ້ອງ ​ແລະ ​ເອກະສານ​ປະກອບ ການຮ້ອງຂໍ​ອອກ​ຈຳໜ່າຍ​ຮຸ້ນ​​ໃນ​ວົງ​ຈໍາກັດ ໃຫ້​ແກ່​ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ​ເປັນ​ຕົ້ນ​ໄປ ຊຶ່ງໄດ້ຮັບການກວດສອບຈາກບໍລິສັດກວດສອບ;
3. ມີການຢັ້ງຢືນຄວາມພ້ອມ ການອອກຈຳໜ່າຍຮຸ້ນ​ໃນວົງຈຳກັດ ຈາກທີ່​ປຶກສາ​ດ້ານ​ການ​ເງິນ ພ້ອມດ້ວຍລາຍຊື່ທີມງານທີ່ຮັບຜິດຊອບເປັນທີ່ປຶກສາດ້ານການເງິນ​​;
4. ​ມີເງື່ອນໄຂອື່ນຕາມການກຳນົດຂອງ ສຳນັກງານຄະນະກໍາມະການຄຸ້ມຄອງຫຼັກຊັບ.                                                                                                                                                                                                                                                                                           
ມາດຕາ  35   ​(ປັບປຸງ) ເອກະສານປະກອບການຮ້ອງ​ຂໍ​ອອກຈຳໜ່າຍ​ຮຸ້ນ​ໃນ​ວົງ​ຈຳ​ກັດ 
ບໍລິສັດທີ່ມີຈຸດປະສົງອອກຈໍາໜ່າຍຮຸ້ນໃນວົງຈຳກັດ ຕ້ອງຍື່ນຄໍາຮ້ອງ ແລະ ເອກະສານປະກອບ ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 14 ແລະ ຂໍ້ຕົກລົງສະບັບນີ້ໃນ ມາດຕາ 8 ຂໍ້ 1, 3, 4  ແລະ 7. ນອກຈາກນັ້ນ, ຍັງປະກອບເອກະສານເພີ່ມເຕີມ ດັ່ງນີ້:
1. ໃບຢັ້ງຢືນຄວາມພ້ອມ ການອອກຈໍາໜ່າຍຮຸ້ນໃນວົງຈຳກັດ ຈາກ ທີ່ປຶກສາດ້ານການເງິນ​​;
2. ເອກະສານລາຍງານການເງິນ 1 ປີຄືນຫຼັງ ນັບແຕ່ປີ​ຍື່ນຄຳ​ຮ້ອງ​ ​ແລະ ​ເອກະສານ​ປະກອບ​ການຮ້ອງຂໍ​ອອກ​ຈຳໜ່າຍ​ຮຸ້ນ​ໃນ​ວົງ​ຈຳກັດ ​ໃຫ້​ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ເປັນຕົ້ນໄປ ຊຶ່ງ​ໄດ້​ຮັບ​ການກວດ​ສອບ​ຈາກ​ບໍລິ​ສັດ​ກວດ​ສອບ;
3. ໜັງສືຊວນຊື້ສະບັບຫຍໍ້ (Factsheet) ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
4. ເອກະສານອື່ນຕາມການກຳນົດຂອງ ສຳນັກງານຄະນະ​ກຳມະການ​ຄຸ້ມ​ຄອງຫຼັກຊັບ.
ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນໃນວົງຈໍາກັດ ຕ້ອງຮ່ວມ​ກັບ ​​ທີ່​ປຶກສາ​ດ້ານ​ການ​ເງິນ​ ເປັນ​ຜູ້​ກະ ກຽມ​ເອກະສານ​ປະກອບ​ການ​ຮ້ອງ​ຂໍ​ອອກ​ຈຳໜ່າຍຮຸ້ນ​​​ໃນ​ວົງ​ຈຳກັດ​ໃນ​ແຕ່​ລະຄັ້ງ, ຕ້ອງຮັບຜິດຊອບຕໍ່ເນື້ອໃນ ແລະ ຂໍ້ມູນທີ່ບົ່ງໄວ້ໃນເອກະສານດັ່ງກ່າວ ​​ພ້ອມ​ທັງ ເກັບຮັກສາ​ເອກະສານ​ປະຕິບັດ​ງານ​ ທີ່​ກ່ຽວຂ້ອງດັ່ງກ່າວ ໄວ້​ຢ່າງໜ້ອຍ​ 10 ປີ ນັບແຕ່ສໍາເລັດການອອກຈໍາໜ່າຍຮຸ້ນໃນວົງຈໍາກັດ ເປັນຕົ້ນໄປ.
ມາດຕາ  36   (ປັບປຸງ) ຂັ້ນຕອນການ​ອອກ​ຈຳໜ່າຍຮຸ້ນ​ໃນວົງຈໍາກັດ
ພາຍຫຼັງໄດ້ຮັບອະນຸຍາດ ຈາກ ສໍານັກງານຄະນະກຳມະການຄຸ້ມຄອງຫຼັກຊັບ ​ໃຫ້ອອກຈໍາໜ່າຍຮຸ້ນໃນວົງຈໍາກັດ ຕ້ອງປະຕິບັດຕາມ ທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 19 ຂໍ້ 2, 3, 4, 5 ແລະ 6.
ການອອກຈໍາໜ່າຍຮຸ້ນໃນວົງຈໍາກັດ ຕ້ອງ​ໃຫ້​ສໍາ​ເລັດ ​ພາຍ​​ໃນ​​ເວລາ 90 ວັນ ນັບ​ແຕ່​ວັນ​ໄດ້​ຮັບ​ອະນຸຍາດ​ໃຫ້​ອອກ​ຈໍາໜ່າຍ​ຮຸ້ນ​ເປັນ​ຕົ້ນ​ໄປ.​ ​​ກໍລະນີ ການອອກຈໍາໜ່າຍຮຸ້ນໃນວົງຈໍາກັດ ບໍ່​ສໍາ​ເລັດ ຕາມ​ກໍານົດ​ເວລາ​ດັ່ງກ່າວ ບໍລິສັດ​ອອກ​ຈໍາໜ່າຍ​ຮຸ້ນໃນວົງຈໍາກັດ​ ສາມາດ​ສະ​ເໜີຕໍ່ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ເພື່ອ​ເພີ່ມ​ເວລາອອກ​ຈໍາໜ່າຍ​ຕື່ມ​ອີກ​ກໍ​ໄດ້ ​ແຕ່​ບໍ່​​ໃຫ້ເກີນ 30 ​ວັນ​ ​ແລະ ຕ້ອງສະເໜີມາຍັງ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ຢ່າງໜ້ອຍ 3 ວັນ ລັດຖະການ ກ່ອນວັນສິ້ນສຸດກໍານົດເວລາດັ່ງກ່າວ.
ບໍລິສັດອອກຈໍາໜ່າຍຮຸ້ນໃນວົງຈໍາກັດ ມີໜ້າທີ່ສ້າງກົນໄກ ໃນການຈອງຊື້ຮຸ້ນ ແລະ ວາງເງິນມັດຈໍາ, ການຈັດສັນຮຸ້ນ, ການສົ່ງເງິນມັດຈໍາຄືນ, ການອອກໃບຢັ້ງຢືນການຈັດສັນຮຸ້ນ. 
ມາດຕາ  37
ການນໍາໃຊ້ບົດບັນຍັດຂອງການອອກຈໍາໜ່າຍຮຸ້ນໃຫ້ແກ່ມວນຊົນ ສໍາລັບການອອກຈໍາໜ່າຍຮຸ້ນໃນວົງຈໍາກັດ.
ນອກຈາກບົດບັນຍັດຕ່າງໆ ທີ່ໄດ້ກໍານົດໄວ້ໃນໝວດນີ້ ໃບຢັ້ງຢືນຄວາມພ້ອມການອອກຈໍາໜ່າຍຮຸ້ນ, ການກວດກາເບື້ອງຕົ້ນເອກະສານການຂໍອອກຈໍາໜ່າຍຮຸ້ນ, ການພິຈາລະນາການຂໍອອກຈໍາໜ່າຍຮຸ້ນ​, ການກໍານົດລາຄາຮຸ້ນ, ການຈອງຊື້ຮຸ້ນ ແລະ ວາງເງິນມັດຈໍາ, ການຈັດສັນຮຸ້ນ, ການສົ່ງເງິນມັດຈໍາຄືນ, ການອອກໃບຢັ້ງຢືນການຖືຄອງຮຸ້ນ, ການລາຍງານ ແລະ ການຢັ້ງຢືນຜົນການອອກຈໍາໜ່າຍຮຸ້ນ, ການນໍາໃຊ້ທຶນທີ່ລະດົມໄດ້, ສ່ວນເພີ່ມມູນຄ່າຮຸ້ນ, ການ​ລາຍ​ງານ​ກ່ຽວກັບ​ການ​ນຳ​ໃຊ້​ທຶນ​ທີ່​ລະດົມ​ໄດ້, ການ​ໂຈະການອອກຈໍາໜ່າຍຮຸ້ນ ແລະ ການ​ຍົກເລີກການ​ອອກ​ຈຳໜ່າຍຮຸ້ນ​ ກ່ຽວກັບ​ການ​ອອກ​ຈຳໜ່າຍຮຸ້ນໃນວົງຈໍາກັດ ໃຫ້ປະຕິບັດຕາມບົດບັນຍັດຂອງ ການອອກຈໍາໜ່າຍຮຸ້ນໃຫ້ແກ່ມວນຊົນ ຕາມ​ທີ່ໄດ້ກໍານົດໄວ້ໃນ ໝວດທີ 2 ຂອງຂໍ້ຕົກລົງສະບັບນີ້.
ໝວດທີ 4                                                                                                                         ການ​ອອກ​ຈຳໜ່າຍຮຸ້ນໃຫ້ແກ່ຜູ້ຖືຮຸ້ນເດີມ
ມາດຕາ  38   ການ​ອອກຈຳໜ່າຍຮຸ້ນ​ໃຫ້ແກ່ຜູ້ຖືຮຸ້ນເດີມ 
ການອອກຈໍາໜ່າຍຮຸ້ນໃຫ້ແກ່ຜູ້ຖືຮຸ້ນເດີມ ແມ່ນການອອກຈໍາໜ່າຍຮຸ້ນ ຂອງບໍລິສັດອອກຈໍາໜ່າຍຮຸ້ນ ຫຼື ບໍລິສັດຈົດທະບຽນໃນຕະຫຼາດຫຼັກຊັບ ໂດຍການໃຫ້ບູລິມະສິດແກ່ຜູ້ຖືຮຸ້ນເດີມໃນການຊື້ຮຸ້ນ  ຕາມມະຕິຂອງກອງປະຊຸມຜູ້ຖືຮຸ້ນ.
ມາດຕາ  39   (ປັບປຸງ) ​ເງື່ອນ​ໄຂ​​ການ​ອອກຈຳໜ່າຍຮຸ້ນ​ໃຫ້ແກ່ຜູ້ຖືຮຸ້ນເດີມ
ບໍລິສັດ​ທີ່​ມີ​ຈຸດປະສົງ​ອອກ​ຈຳໜ່າຍຮຸ້ນ​ໃຫ້ແກ່ຜູ້ຖືຮຸ້ນເດີມ ຕ້ອງ​ມີ​ເງື່ອນ​ໄຂ​ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 13 ແລະ ຂໍ້ຕົກລົງສະບັບນີ້ ໃນມາດຕາ 7 ຂໍ້  7 ແລະ 9. ແລະ ເງື່ອນໄຂອື່ນຕາມການກຳນົດຂອງ ສຳນັກງານຄະນະ​ກຳມະການ​ຄຸ້ມ​ຄອງຫຼັກຊັບ.
ມາດຕາ  40   (ປັບປຸງ) ເອກະສານປະກອບການຮ້ອງ​ຂໍ​ອອກຈຳໜ່າຍ​ຮຸ້ນ​ໃຫ້ແກ່ຜູ້ຖືຮຸ້ນເດີມ
ບໍລິສັດທີ່ມີຈຸດປະສົງອອກຈໍາໜ່າຍຮຸ້ນໃນວົງຈຳກັດ ຕ້ອງຍື່ນຄໍາຮ້ອງ ແລະ ເອກະສານປະກອບ ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 14 ແລະ ຂໍ້ຕົກລົງສະບັບນີ້ ໃນມາດຕາ 8 ຂໍ້  3, 5 ແລະ 7. ນອກຈາກນັ້ນ, ຍັງມີເອກະສານເພີ່ມເຕີມ ດັ່ງນີ້:
1. ມະຕິກອງປະຊຸມຜູ້ຖືຮຸ້ນ ກ່ຽວກັບຮັບຮອງແຜນການອອກຈໍາໜ່າຍຮຸ້ນໃຫ້ແກ່ຜູ້ຖືຮຸ້ນເດີມ ຊຶ່ງຕ້ອງປະກອບມີເນື້ອໃນເປັນຕົ້ນ ເປົ້າໝາຍຜູ້ລົງທຶນ, ຈໍານວນຮຸ້ນ, ປະເພດຮຸ້ນ, ອັດຕາສ່ວນ ແລະ ວິທີການຈັດສັນ, ຮູບແບບການອອກຈໍາໜ່າຍ, ແຜນການນໍາໃຊ້ທຶນ ແລະ ການມອບສິດແກ່ສະພາບໍລິຫານໃນການຕັດສິນໃຈແທນຜູ້ຖືຮຸ້ນໃນການດໍາເນີນການອອກຈໍາໜ່າຍຮຸ້ນ (ຖ້າມີ) ແລະ ອື່ນໆ ຊຶ່ງມະຕິດັ່ງກ່າວ ຕ້ອງເປັນມະຕິທີ່ມີຜົນບັງຄັບໃຊ້ຕາມກົດໝາຍ; 
2. ໜັງສືຊວນຊື້ສະບັບຫຍໍ້ (Factsheet) ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
3. ເອກະສານອື່ນຕາມການກຳນົດຂອງ ສຳນັກງານຄະນະ​ກຳມະການ​ຄຸ້ມ​ຄອງຫຼັກຊັບ.
ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນໃຫ້ແກ່ຜູ້ຖືຮຸ້ນເດີມ ຕ້ອງຮ່ວມ​ກັບ ​​ທີ່​ປຶກສາ​ດ້ານ​ການ​ເງິນ​ ເປັນ​ຜູ້​ກະກຽມ​ເອກະສານ​ປະກອບ​ການ​ຮ້ອງ​ຂໍ​ອອກ​ຈຳໜ່າຍຮຸ້ນ​​ໃຫ້​ແກ່ຜູ້ຖືຮຸ້ນເດີມໃນ​ແຕ່​ລະຄັ້ງ, ຕ້ອງຮັບ ຜິດຊອບຕໍ່ເນື້ອໃນ ແລະ ຂໍ້ມູນທີ່ບົ່ງໄວ້ໃນເອກະສານດັ່ງກ່າວ ​​ພ້ອມ​ທັງ ເກັບຮັກສາ​ເອກະສານ​ປະຕິບັດ​ງານ​ ທີ່​ກ່ຽວຂ້ອງດັ່ງກ່າວໄວ້​ຢ່າງໜ້ອຍ​  10 ປີ ນັບແຕ່ສໍາເລັດການອອກຈໍາໜ່າຍຮຸ້ນໃຫ້ແກ່ຜູ້ຖືຮຸ້ນເດີມ ເປັນຕົ້ນໄປ.
ມາດຕາ  41   ການນໍາໃຊ້ບົດບັນຍັດຂອງການອອກຈໍາໜ່າຍຮຸ້ນໃຫ້ແກ່ມວນຊົນ ສໍາລັບການອອກຈໍາໜ່າຍຮຸ້ນໃຫ້ແກ່ຜູ້ຖືຮຸ້ນເດີມ
ນອກຈາກບົດບັນຍັດຕ່າງໆ ທີ່ໄດ້ກໍານົດໄວ້ໃນໝວດນີ້ ໃບຢັ້ງຢືນຄວາມພ້ອມການອອກຈໍາໜ່າຍຮຸ້ນ, ສັນຍາຄໍ້າປະກັນການອອກຈໍາໜ່າຍຮຸ້ນ​, ການກວດກາເບື້ອງຕົ້ນເອກະສານການຂໍອອກຈໍາໜ່າຍຮຸ້ນ, ການພິ ຈາລະນາການຂໍອອກຈໍາໜ່າຍຮຸ້ນ​, ການເປີດເຜີຍຂໍ້ມູນກ່ຽວກັບແຜນການອອກຈໍາໜ່າຍຮຸ້ນ, ການກໍານົດລາ ຄາຮຸ້ນ, ຂັ້ນຕອນການອອກຈໍາໜ່າຍຮຸ້ນ​, ການປະກາດກ່ຽວກັບການອະນຸຍາດໃຫ້ອອກຈໍາໜ່າຍຮຸ້ນ, ການໂຄສະນາອອກຈໍາໜ່າຍຮຸ້ນຜ່ານພາຫະນະສື່ມວນຊົນ, ການຈອງຊື້ຮຸ້ນ ແລະ ວາງເງິນມັດຈໍາ, ການຈັດສັນຮຸ້ນ, ການສົ່ງເງິນມັດຈໍາຄືນ, ການອອກໃບຢັ້ງຢືນການຖືຄອງຮຸ້ນ, ການໂອນເງິນທີລະດົມໄດ້,  ການລາຍງານ ແລະ ການຢັ້ງຢືນຜົນການອອກຈໍາໜ່າຍຮຸ້ນ, ການນໍາໃຊ້ທຶນທີ່ລະດົມໄດ້, ສ່ວນເພີ່ມມູນຄ່າຮຸ້ນ, ການ​ລາຍ​ງານ​ກ່ຽວກັບ​ການ​ນຳ​ໃຊ້​ທຶນ​ທີ່​ລະດົມ​ໄດ້, ການ​ໂຈະການອອກຈໍາໜ່າຍຮຸ້ນ ແລະ ການ​ຍົກເລີກການ​ອອກ​ຈຳໜ່າຍຮຸ້ນ​ ກ່ຽວກັບ​ການ​ອອກ​ຈຳໜ່າຍຮຸ້ນໃຫ້ແກ່ຜູ້ຖືຮຸ້ນເດີມ ໃຫ້ປະຕິບັດຕາມບົດບັນຍັດຂອງ ການອອກຈໍາໜ່າຍຮຸ້ນໃຫ້ແກ່ມວນຊົນ ຕາມ​ທີ່ໄດ້ກໍານົດໄວ້ໃນ ໝວດທີ 2 ຂອງຂໍ້ຕົກລົງສະບັບນີ້.
ໝວດ​ທີ 5
ຄ່າບໍລິການການອອກຈໍາໜ່າຍຮຸ້ນ ແລະ ຂໍ້ຫ້າມ 
ມາດຕາ  42   ຄ່າ​ບໍລິການການອອກຈໍາໜ່າຍຮຸ້ນ​ 
ຄ່າບໍລິການການອອກຈຳໜ່າຍຮຸ້ນ ປະກອບມີ ດັ່ງນີ້:

1. ຄ່າຍື່ນຄຳ​ຮ້ອງ​ຂໍ​ອອກຈຳໜ່າຍຮຸ້ນ​ ຈໍານວນ 15.000.000 ກີບ ຕໍ່ຄັ້ງ;
2. ຄ່າໃບອະນຸຍາດອອກຈຳໜ່າຍຮຸ້ນໃຫ້​ແກ່ມ​ວນຊົນ ສູນ​ຈຸດ​ສູນ​ສາມ​ສ່ວນ​ຮ້ອຍ (0,03%) ຂອງ​ມູນ​ຄ່າ​ຮຸ້ນ​ທີ່ຂໍ​ອອກຈຳໜ່າຍ ​ແຕ່​ບໍ່​ໃຫ້​ຕ່ຳ​ກວ່າ 30.000.000 ກີບ; 
3. ຄ່າໃບອະນຸຍາດອອກຈຳໜ່າຍຮຸ້ນໃນ​ວົງ​ຈຳກັດ ສູນ​ຈຸດ​ສູນ​ສອງ​ສ່ວນ​ຮ້ອຍ (0,02%) ຂອງ​ມູນ​ຄ່າ​ຮຸ້ນ​ທີ່ຂໍ​ອອກຈຳໜ່າຍ ​ແຕ່​ບໍ່​ໃຫ້​ຕ່ຳ​ກວ່າ 30.000.000 ​ກີບ;
4. ຄ່າໃບອະນຸຍາດອອກຈຳໜ່າຍຮຸ້ນໃຫ້ແກ່ຜູ້ຖືຮຸ້ນເດີມ ສູນ​ຈຸດ​ສູນ​ສອງ​ສ່ວນ​ຮ້ອຍ (0,02%) ຂອງ​ມູນ​ຄ່າ​ຮຸ້ນ​ທີ່ຂໍ​ອອກຈຳໜ່າຍ ​ແຕ່​ບໍ່​ໃຫ້​ຕ່ຳ​ກວ່າ 30.000.000 ​ກີບ; 
5. ຄ່າຄຸ້ມ​ຄອງ​ປະຈຳ​ປີ ຈຳນວນ 10.000.000 ກີບ ຍົກເວັ້ນ ປີທີ່ອອກຈໍາໜ່າຍຮຸ້ນຄັ້ງທໍາອິດ.
ມາດຕາ  43   (ປັບປຸງ) ກໍານົດເວລາການຊໍາລະຄ່າ​ບໍລິການ
ບໍລິສັດ​ທີ່​ມີຈຸດປະສົງອອກຈຳໜ່າຍຮຸ້ນ ແລະ ບໍລິສັດອອກຈໍາໜ່າຍຮຸ້ນ ຕ້ອງປະຕິບັດຄ່າບໍລິການໃຫ້ແກ່ ສຳນັກງານຄະນະກຳມະການຄຸ້ມຄອງຫຼັກຊັບ ດັ່ງນີ້:​ 
1. ບໍລິສັດ​ທີ່​ມີຈຸດປະສົງອອກຈຳໜ່າຍຮຸ້ນ ຕ້ອງຊໍາລະຄ່າຍື່ນຄຳ​ຮ້ອງ​ຂໍ​ອອກຈໍາໜ່າຍຮຸ້ນ ໃຫ້ສຳນັກ ງານຄະນະກຳມະການຄຸ້ມຄອງຫຼັກຊັບ ພາຍໃນວັນທີ່ຍື່ນຄໍາຮ້ອງ.
2. ບໍລິສັດອອກຈໍາໜ່າຍຮຸ້ນ  ຕ້ອງຊໍາລະຄ່າບໍລິການໃຫ້ແກ່ ສຳນັກງານຄະນະກຳມະການຄຸ້ມຄອງຫຼັກຊັບ ດັ່ງນີ້:
2.1 ຄ່າໃບອະນຸຍາດການອອກຈໍາໜ່າຍຮຸ້ນໃນແຕ່ລະຄັ້ງ ພາຍໃນເວລາ 30 ວັນ ນັບແຕ່ວັນສິ້ນສຸດການອອກຈໍາໜ່າຍຮຸ້ນ ເປັນຕົ້ນໄປ;
2.2 ຄ່າຄຸ້ມຄອງປະຈໍາປີ ພາຍໃນໄຕມາດທີໜຶ່ງ ຂອງທຸກໆປີ.
ມາດຕາ  44   ຂໍ້ຫ້າມ
ການອອກຈໍາໜ່າຍຮຸ້ນ ມີຂໍ້ຫ້າມ ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 172. ນອກຈາກນັນ, ມີຂໍ້ຫ້າມເພີ່ມເຕີມ ດັ່ງນີ້:
1. ມີການຢັ້ງຢືນຄວາມພ້ອມການອອກຈຳໜ່າຍຮຸ້ນຈາກ ບໍ​ລິ​ສັດ​ຫຼັກ​ຊັບທີ່​ດຳ​ເນີນ​ທຸ​ລະ​ກິດ​ຫຼັກ​ຊັບ​ເປັນ​ທີ່ປຶກສາ​ດ້ານ​ການ​ເງິນ ແລະ ຜູ້ຄໍ້າປະກັນການອອກຈໍາໜ່າຍ ທີ່ບໍ່ຖືກຕ້ອງຕາມຄວາມເປັນຈິງ;
2. ຊື້​ ຂາຍ ຫຼື ໂອນ ຮຸ້ນທີ່ອອກຈໍາໜ່າຍໃນວົງຈໍາກັດ ພາຍ​ໃນ​​ເວລາ 1 ປີ ນັບ​ແຕ່​ວັນສໍາເລັດການອອກຈຳໜ່າຍຮຸ້ນໃນວົງຈໍາກັດ ​ເປັນຕົ້ນ​ໄປ;
3. ນໍາໃຊ້ຄັງສະເພາະສ່ວນເພີ່ມມູນຄ່າຮຸ້ນເຂົ້າໃນເປົ້າໝາຍອື່ນ ທີ່ບໍ່ສອດຄ່ອງກັບທີ່ໄດ້ກໍານົດໄວ້ໃນຂໍ້ຕົກລົງສະບັບນີ້;
4. ລາຍງານຊັກຊ້າ, ລາຍງານບໍ່ຖືກຕ້ອງ ຫຼື ບໍ່ລາຍງານ ຕາມຄວາມເປັນຈິງ ກ່ຽວກັບການນໍາໃຊ້ທຶນທີ່ລະດົມໄດ້ ຕາມທີ່ໄດ້ກໍານົດໄວ້ໃນຂໍ້ຕົກລົງສະບັບນີ້.
ໝວດ​ທີ 6                                                                                                                  ນະ​ໂຍບາຍ​ຕໍ່ຜູ້ມີ​ຜົນງານ ​ແລະ ມາດ​ຕະການ​ຕໍ່​ຜູ້​ລະ​ເມີດ
ມາດຕາ  45   ນະ​ໂຍບາຍ​ຕໍ່​ຜູ້​ມີ​ຜົນງານ​
ບໍລິສັດທີ່ມີຈຸດປະສົງອອກຈໍາໜ່າຍຮຸ້ນ, ບໍລິສັດອອກຈໍາໜ່າຍຮຸ້ນ, ບໍລິສັດ​ຫຼັກ​ຊັບ, ບໍລິສັດ​ກວດ​ສອບ ແລະ ພາກສ່ວນອື່ນ​ທີ່​ກ່ຽວຂ້ອງກັບການອອກຈໍາໜ່າຍຮຸ້ນຢູ່ ສປປ ລາວ ທີ່ມີຜົນງານດີເດັ່ນໃນການຈັດ​ຕັ້ງ​ປະຕິບັດຂໍ້ຕົກລົງສະບັບ​ນີ້ ຈະ​ໄດ້​ຮັບ​ການ​ຍ້ອງຍໍຕາມຄວາມເໝາະສົມ ຫຼື ນະ​ໂຍບາຍອື່ນ ຕາມທີ່ໄດ້ກຳນົດໄວ້ໃນ​ລະບຽບການສະເພາະ.
ມາດຕາ  46   (ປັບປຸງ) ມາດ​ຕະການ​ຕໍ່​ຜູ້​ລະ​ເມີດ  
ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນ, ບໍລິສັດອອກຈໍາໜ່າຍຮຸ້ນ, ບໍລິສັດ​ຫຼັກ​ຊັບ, ບໍລິສັດ​ກວດ​ສອບ, ບຸກຄົນ, ນິຕິບຸກຄົນ, ການ​ຈັດ​ຕັ້ງ ​ແລະ ພາກສ່ວນອື່ນ​ທີ່​ກ່ຽວຂ້ອງ ກັບການອອກຈໍາໜ່າຍຮຸ້ນຢູ່ ສປປ ລາວ ທີ່​ລະ​ເມີດຂໍ້ຕົກລົງ​​ສະບັບ​ນີ້ ຈະຖືກປະຕິບັດມາດຕະການ ສຶກສາອົບຮົມ ຫຼື ກ່າວເຕືອນ, ປັບໃໝ ແລະ ມາດຕະການເພີ່ມເຕີມ ດັ່ງນີ້: 
ມາດຕະການ ສຶກສາອົບຮົມ ຫຼື ກ່າວເຕືອນ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ໃດໜຶ່ງ ດັ່ງນີ້:
1. ເປັນການລະເມີດຄັ້ງທໍາອິດ ທີ່ມີລັກສະນະເບົາ ເປັນຕົ້ນ ມີການລາຍງານລ່າຊ້າ, ບໍ່ໃຫ້ການຮ່ວມມືກັບ ສໍານັກງານຄະນະກໍາມະການຄຸ້ມຄອງຫຼັກຊັບ, ບໍ່ສະໜອງຂໍ້ມູນ ແລະ ເອກະສານ ຕາມການຮຽກຮ້ອງຂອງສໍານັກງານຄະນະກໍາມະການຄຸ້ມຄອງຫຼັກຊັບ ຫຼື ພາກສ່ວນກ່ຽວຂ້ອງ ແລະ ກໍລະນີອື່ນທີ່ການລະເມີດສ້າງຄວາມເສຍຫາຍບໍ່ເກີນ 1.000.000 ກີບ;
2. ການລະເມີດບໍ່ມີການຮ້ອງຟ້ອງ ຫຼື ແຈ້ງຄວາມ ຂອງຜູ້ຖືກເສຍຫາຍ ແລະ ຄູ່ກໍລະນີສາມາດຕົກລົງ ຫຼື ແກ້ໄຂ ຮ່ວມກັນໄດ້;
3. ມີພຶດຕິກໍາທີ່ຂັດກັບຂໍ້ຕົກລົງສະບັບນີ້ ແຕ່ບໍ່ແມ່ນລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ມາດ ຕາ 44 ຂອງຂໍ້ຕົກລົງສະບັບນີ້;
4. ກໍລະນີອື່ນຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕະການປັບໃໝ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງລຸ່ມນີ້:
1. ການເປັນລະເມີດຄັ້ງທຳອິດ ທີ່ມີລັກສະນະຮ້າຍ​ແຮງ ຊຶ່ງ​ການລະເມີດສ້າງຄວາມ​ເສຍ​ຫາຍ​ເກີນ 1.000.000 ​ກີບ,  ມີເຈດຕະນາໃນການລະເມີດ, ບໍ່ສະ​ໝັກ​ໃຈ​ ແຈ້ງ ຫຼື ລາຍ​ງານ​ການ​ລະ​ເມີດຂອງຕົນ,  ບໍ່ໃຫ້​ການ​  ຮ່ວ​ມ​ມືກ່ຽວ​ກັບ​ການ​ລະ​ເມີດ​ຂອງ​ຕົນ ຕໍ່ ສໍາ​ນັກ​ງານຄະ​ນະ​ກໍາ​ມະ​ການ​ຄຸ້ມ​ຄອງຫຼັກ​ຊັບຈະ​ຖືກ​ປັບ​ໃໝ ຈໍານວນ ສອງເທົ່າ ຂອງມູນຄ່າຄວາມເສຍຫາຍທີ່ເກີດຈາກການລະເມີດຂອງຕົນ;
2. ການຢັ້ງຢືນຄວາມພ້ອມການອອກຈຳໜ່າຍຮຸ້ນ​ ຈາກທີ່​ປຶກສາ​ດ້ານ​ການ​ເງິນ ແລະ ຜູ້ຄໍ້າປະກັນການອອກຈໍາໜ່າຍ ທີ່ບໍ່ຖືກຕ້ອງຕາມຄວາມເປັນຈິງ ຈະຖືກປັບໃໝ 100.000.000 ກີບ;
3. ບຸກຄົນ ​ຫຼື ນິຕິບຸກຄົນ ຊື້-ຂາຍ ຫຼື ໂອນ​ ຮຸ້ນ​​ທີ່​ອອກ​ຈຳໜ່າຍ​ໃນ​ວົງ​ຈຳກັດ ພາຍ​ໃນ​​ເວລາ ໜຶ່ງ ປີ ນັບ​ແຕ່​ວັນສໍາເລັດ​ການອອກຈຳໜ່າຍຮຸ້ນໃນວົງຈໍາກັດ ​ເປັນຕົ້ນ​ໄປ ຈະ​ຖືກ​ປັບ​​ໃໝ ໜຶ່ງເທົ່າ ​ຂອງ​ຈຳນວນ​ເງິນກຳ​ໄລ​ທີ່​​ໄດ້ຈາກ​ການ​ ຊື້ ຂາຍ, ​ໃນ​ກໍລະນີ​ບໍ່​ມີ​ກຳ​ໄລ ຈະ​ຖືກ​ປັບ​ໃໝ ແຕ່ 1.000.000 ກີບ ຫາ ​3.000.000 ກີບ;
4. ການນໍາໃຊ້ຄັງສະເພາະສ່ວນເພີ່ມມູນຄ່າຮຸ້ນ ເພື່ອຈ່າຍເຂົ້າໃນເປົ້າໝາຍອື່ນທີ່ບໍ່ສອດຄ່ອງກັບທີ່ໄດ້ກໍານົດໄວ້ໃນຂໍ້ຕົກລົງສະບັບນີ້ ຈະ​ຖືກ​ປັບ​ໃໝ ສອງສ່ວນຮ້ອຍ (2%) ຂອງຈໍານວນເງິນທີ່ບໍລິສັດໄດ້ນໍາໃຊ້ ພ້ອມທັງນໍາເງິນຈໍານວນດັ່ງກ່າວ ກັບຄືນເຂົ້າຄັງສະເພາະສ່ວນເພີ່ມມູນຄ່າຮຸ້ນ;
5. ລາຍງານລ່າຊ້າ, ລາຍງານບໍ່ຖືກຕ້ອງ ຕາມຄວາມເປັນຈິງ ຫຼື ບໍ່ລາຍງານ ກ່ຽວກັບການນໍາໃຊ້ທຶນທີ່ລະດົມໄດ້ ຈະຖືກປັບໃໝ ດັ່ງນີ້:
5.1. ລາຍງານຊັກຊ້າ ຫຼາຍກວ່າ 5 ວັນ ຈະຖືກປັບໃໝ 1.000.000 ກີບ ຕໍ່ວັນ;
5.2. ລາຍງານບໍ່ຖືກຕ້ອງ ຄັ້ງທຳອິດຈະແຈ້ງໃຫ້ປັບປຸງຄືນໃຫ້ຖືກຕ້ອງ ກໍລະນີບໍ່ປັບປຸງຄືນ ຈະຖືກປັບໃໝ 30.000.000 ກີບ;
5.3. ບໍ່ລາຍງານ ຈະຖືກປັບໃໝ 50.000.000 ກີບ.
ມາດຕະການເພີ່ມເຕີມ ຕໍ່ບໍລິສັດ ມີດັ່ງນີ້:
1. ໃຫ້ແກ້ໄຂການລະເມີດຂອງຕົນຄືນໃຫ້ຖືກຕ້ອງຕາມການກຳນົດຂອງກົດໝາຍ ແລະ ລະບຽບການທີ່ກ່ຽວຂ້ອງ;
2. ໂຈະ ແລະ/ຫຼື ຍົກເລີກ ກ່ຽວກັບການອອກຈໍາໜ່າຍຮຸ້ນ;
3. ເປີດເຜີຍ ກ່ຽວກັບການລະເມີດຂໍ້ຫ້າມຕາມທີ່ໄດ້ກຳນົດໄວ້ໃນຂໍ້ຕົກລົງສະບັບນີ້ ລົງໃນເວັບໄຊຂອງ ສໍານັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ ພາຍຫຼັງທີ່ສໍານັກງານຄະນະກຳມະການຄຸ້ມຄອງຫຼັກຊັບ ໄດ້ອອກຂໍ້ຕົກລົງປັບໃໝ.
ໝວດ​ທີ 7                                                                                                                           ບົດ​ບັນຍັດ​ສຸ​ດທ້າຍ
ມາດຕາ  47  ການຈັດ​ຕັ້ງ​ປະຕິບັດ
ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ, ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນ, ບໍລິສັດອອກ ຈໍາໜ່າຍຮຸ້ນ, ບໍລິສັດ​ຫຼັກ​ຊັບ, ບໍລິສັດ​ກວດ​ສອບ ​ແລະ ພາກສ່ວນອື່ນ​ທີ່​ກ່ຽວຂ້ອງກັບການອອກຈໍາໜ່າຍຮຸ້ນຢູ່ ສປປ ລາວ ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດຂໍ້ຕົກລົງສະບັບ​ນີ້ຕາມ​ຂອບ​ເຂດ ​ສິດ ​ແລະ ໜ້າ​ທີ່ ​ຂອງ​ຕົນຢ່າງ​ເຂັ້ມ​ງວດ. 
ມາດຕາ  48   (ປັບປຸງ) ຜົນ​ສັກສິດ
ຂໍ້ຕົກລົງສະບັບ ນີ້ມີຜົນສັກສິດ ນັບແຕ່ວັນລົງລາຍເຊັນເປັນຕົ້ນໄປ.

ຂໍ້ຕົກລົງສະບັບ​ນີ້ ​ໃຊ້​ປ່ຽນ​ແທນ ​ລະບຽບວ່າດ້ວຍການອອກຈໍາໜ່າຍຮຸ້ນ ສະບັບ​ເລກທີ 05/ຄຄຊ, ລົງ​ວັນ​ທີ 28 ມັງກອນ 2019.

 
                                                         ປະທານຄະນະ​ກຳມະການ​ຄຸ້ມ​ຄອງຫຼັກ​ຊັບ

